
Namo tassa bhagavato arahato sammāsambuddhassa.

Khuddakanikāye

Itivuttakapāļi

1. Ekakanipāto

1. Paţhamavaggo

1. Lobhasuttaŋ
1. Vuttañhetaŋ (p. 195) bhagavatā, vuttamarahatāti me sutaŋ–

‘Ekadhammaŋ, bhikkhave, pajahatha; ahaŋ vo pāţibhogo anāgāmitāya. Katamaŋ ekadhammaŋ? Lobhaŋ, bhikkhave, ekadhammaŋ pajahatha; ahaŋ vo pāţibhogo anāgāmitāyā’ ti. Etamatthaŋ bhagavā avoca. Tatthetaŋ iti vuccati–


‘Yena lobhena luddhāse, sattā gacchanti duggatiŋ;


Taŋ lobhaŋ sammadaññāya, pajahanti vipassino.


Pahāya na punāyanti, imaŋ lokaŋ kudācanan’ ti.

Ayampi attho vutto bhagavatā, iti me sutanti. Paţhamaŋ.

2. Dosasuttaŋ
2. Vuttañhetaŋ bhagavatā, vuttamarahatāti me sutaŋ–

‘Ekadhammaŋ, bhikkhave, pajahatha; ahaŋ vo pāţibhogo anāgāmitāya. Katamaŋ ekadhammaŋ? Dosaŋ, bhikkhave, ekadhammaŋ pajahatha; ahaŋ vo pāţibhogo anāgāmitāyā’ ti. Etamatthaŋ bhagavā avoca. Tatthetaŋ iti vuccati–


‘Yena (p. 196) dosena duţţhāse, sattā gacchanti duggatiŋ;


Taŋ dosaŋ sammadaññāya, pajahanti vipassino.


Pahāya na punāyanti, imaŋ lokaŋ kudācanan’ ti.

Ayampi attho vutto bhagavatā, iti me sutanti. Dutiyaŋ.

3. Mohasuttaŋ
3. Vuttañhetaŋ bhagavatā, vuttamarahatāti me sutaŋ–

‘Ekadhammaŋ, bhikkhave, pajahatha; ahaŋ vo pāţibhogo anāgāmitāya. Katamaŋ ekadhammaŋ? Mohaŋ, bhikkhave, ekadhammaŋ pajahatha; ahaŋ vo pāţibhogo anāgāmitāyā’ ti. Etamatthaŋ bhagavā avoca. Tatthetaŋ iti vuccati–


‘Yena mohena mūļhāse, sattā gacchanti duggatiŋ;


Taŋ mohaŋ sammadaññāya, pajahanti vipassino.


Pahāya na punāyanti, imaŋ lokaŋ kudācanan’ ti.

Ayampi attho vutto bhagavatā, iti me sutanti. Tatiyaŋ.

4. Kodhasuttaŋ
4. Vuttañhetaŋ bhagavatā, vuttamarahatāti me sutaŋ–

‘Ekadhammaŋ, bhikkhave, pajahatha; ahaŋ vo pāţibhogo anāgāmitāya. Katamaŋ ekadhammaŋ? Kodhaŋ, bhikkhave, ekadhammaŋ pajahatha; ahaŋ vo pāţibhogo anāgāmitāyā’ ti. Etamatthaŋ bhagavā avoca. Tatthetaŋ iti vuccati–


‘Yena kodhena kuddhāse, sattā gacchanti duggatiŋ;


Taŋ kodhaŋ sammadaññāya, pajahanti vipassino.


Pahāya na punāyanti, imaŋ lokaŋ kudācanan’ ti.

Ayampi attho vutto bhagavatā, iti me sutanti. Catutthaŋ.

5. Makkhasuttaŋ
5. Vuttañhetaŋ (p. 197) bhagavatā, vuttamarahatāti me sutaŋ–

‘Ekadhammaŋ, bhikkhave, pajahatha; ahaŋ vo pāţibhogo anāgāmitāya. Katamaŋ ekadhammaŋ? Makkhaŋ, bhikkhave, ekadhammaŋ pajahatha; ahaŋ vo pāţibhogo anāgāmitāyā’ ti. Etamatthaŋ bhagavā avoca. Tatthetaŋ iti vuccati–


‘Yena makkhena makkhāse, sattā gacchanti duggatiŋ;


Taŋ makkhaŋ sammadaññāya, pajahanti vipassino.


Pahāya na punāyanti, imaŋ lokaŋ kudācanan’ ti.

Ayampi attho vutto bhagavatā, iti me sutanti. Pañcamaŋ.

6. Mānasuttaŋ
6. Vuttañhetaŋ bhagavatā, vuttamarahatāti me sutaŋ–

‘Ekadhammaŋ, bhikkhave, pajahatha; ahaŋ vo pāţibhogo anāgāmitāya. Katamaŋ ekadhammaŋ? Mānaŋ, bhikkhave, ekadhammaŋ pajahatha; ahaŋ vo pāţibhogo anāgāmitāyā’ ti. Etamatthaŋ bhagavā avoca. Tatthetaŋ iti vuccati–


‘Yena mānena mattāse, sattā gacchanti duggatiŋ;


Taŋ mānaŋ sammadaññāya, pajahanti vipassino.


Pahāya na punāyanti, imaŋ lokaŋ kudācanan’ ti.

Ayampi attho vutto bhagavatā, iti me sutanti. Chaţţhaŋ.

7. Sabbapariññāsuttaŋ
7. Vuttañhetaŋ bhagavatā, vuttamarahatāti me sutaŋ–

‘Sabbaŋ, bhikkhave, anabhijānaŋ aparijānaŋ tattha cittaŋ avirājayaŋ appajahaŋ abhabbo dukkhakkhayāya. Sabbañca kho, bhikkhave, abhijānaŋ parijānaŋ tattha cittaŋ virājayaŋ pajahaŋ bhabbo dukkhakkhayāyā’ ti. Etamatthaŋ bhagavā avoca. Tatthetaŋ iti vuccati–


‘Yo (p. 198) sabbaŋ sabbato ñatvā, sabbatthesu na rajjati;


Sa ve sabbapariññā so, sabbadukkhamupaccagā’ ti .

Ayampi attho vutto bhagavatā, iti me sutanti. Sattamaŋ.

8. Mānapariññāsuttaŋ
8. Vuttañhetaŋ bhagavatā, vuttamarahatāti me sutaŋ–

‘Mānaŋ, bhikkhave, anabhijānaŋ aparijānaŋ tattha cittaŋ avirājayaŋ appajahaŋ abhabbo dukkhakkhayāya Mānañca kho, bhikkhave, abhijānaŋ parijānaŋ tattha cittaŋ virājayaŋ pajahaŋ bhabbo dukkhakkhayāyā’ ti. Etamatthaŋ bhagavā avoca. Tatthetaŋ iti vuccati –


‘Mānupetā ayaŋ pajā, mānaganthā bhave ratā;


Mānaŋ aparijānantā, āgantāro punabbhavaŋ.


‘Ye ca mānaŋ pahantvāna, vimuttā mānasankhaye.


Te mānaganthābhibhuno, sabbadukkhamupaccagun’ ti .

Ayampi attho vutto bhagavatā, iti me sutanti. Aţţhamaŋ.

9. Lobhapariññāsuttaŋ
9. Vuttañhetaŋ bhagavatā, vuttamarahatāti me sutaŋ–

‘Lobhaŋ, bhikkhave anabhijānaŋ aparijānaŋ tattha cittaŋ avirājayaŋ appajahaŋ abhabbo dukkhakkhayāya. Lobhañca kho, bhikkhave, abhijānaŋ parijānaŋ tattha cittaŋ virājayaŋ pajahaŋ bhabbo dukkhakkhayāyā’ ti. Etamatthaŋ bhagavā avoca. Tatthetaŋ iti vuccati –


‘Yena lobhena luddhāse, sattā gacchanti duggatiŋ;


Taŋ lobhaŋ sammadaññāya, pajahanti vipassino.


Pahāya na punāyanti, imaŋ lokaŋ kudācanan’ ti.

Ayampi attho vutto bhagavatā, iti me sutanti. Navamaŋ.

10. Dosapariññāsuttaŋ
10. Vuttañhetaŋ (p. 199) bhagavatā, vuttamarahatāti me sutaŋ–

‘Dosaŋ, bhikkhave, anabhijānaŋ aparijānaŋ tattha cittaŋ avirājayaŋ appajahaŋ abhabbo dukkhakkhayāya. Dosañca kho, bhikkhave, abhijānaŋ parijānaŋ tattha cittaŋ virājayaŋ pajahaŋ bhabbo dukkhakkhayāyā’ ti. Etamatthaŋ bhagavā avoca. Tatthetaŋ iti vuccati –


‘Yena dosena duţţhāse, sattā gacchanti duggatiŋ.


Taŋ dosaŋ sammadaññāya, pajahanti vipassino.


Pahāya na punāyanti, imaŋ lokaŋ kudācanan’ ti.

Ayampi attho vutto bhagavatā, iti me sutanti. Dasamaŋ.

Paţhamo vaggo niţţhito.

Tassuddānaŋ–

Rāgadosā atha moho, kodhamakkhā mānaŋ sabbaŋ;

Mānato rāgadosā puna dve, pakāsitā vaggamāhu paţhamanti.

2. Dutiyavaggo

1. Mohapariññāsuttaŋ
11. Vuttañhetaŋ bhagavatā, vuttamarahatāti me sutaŋ–

‘Mohaŋ, bhikkhave, anabhijānaŋ aparijānaŋ tattha cittaŋ avirājayaŋ appajahaŋ abhabbo dukkhakkhayāya. Mohañca kho, bhikkhave, abhijānaŋ parijānaŋ tattha cittaŋ virājayaŋ pajahaŋ bhabbo dukkhakkhayāyā’ ti. Etamatthaŋ bhagavā avoca. Tatthetaŋ iti vuccati –


‘Yena mohena mūļhāse, sattā gacchanti duggatiŋ;


Taŋ mohaŋ sammadaññāya, pajahanti vipassino.


Pahāya na punāyanti, imaŋ lokaŋ kudācanan’ ti.

Ayampi attho vutto bhagavatā, iti me sutanti. Paţhamaŋ.

2. Kodhapariññāsuttaŋ
12. Vuttañhetaŋ (p. 200) bhagavatā, vuttamarahatāti me sutaŋ–

‘Kodhaŋ, bhikkhave, anabhijānaŋ aparijānaŋ tattha cittaŋ avirājayaŋ appajahaŋ abhabbo dukkhakkhayāya. Kodhañca kho, bhikkhave, abhijānaŋ parijānaŋ tattha cittaŋ virājayaŋ pajahaŋ bhabbo dukkhakkhayāyā’ ti. Etamatthaŋ bhagavā avoca. Tatthetaŋ iti vuccati –


‘Yena kodhena kuddhāse, sattā gacchanti duggatiŋ;


Taŋ kodhaŋ sammadaññāya, pajahanti vipassino.


Pahāya na punāyanti, imaŋ lokaŋ kudācanan’ ti.

Ayampi attho vutto bhagavatā, iti me sutanti. Dutiyaŋ.

3.Makkhapariññāsuttaŋ
13. Vuttañhetaŋ bhagavatā, vuttamarahatāti me sutaŋ–

‘Makkhaŋ, bhikkhave, anabhijānaŋ aparijānaŋ tattha cittaŋ avirājayaŋ appajahaŋ abhabbo dukkhakkhayāya. Makkhañca kho, bhikkhave, abhijānaŋ parijānaŋ tattha cittaŋ virājayaŋ pajahaŋ bhabbo dukkhakkhayāyā’ ti. Etamatthaŋ bhagavā avoca. Tatthetaŋ iti vuccati –


‘Yena makkhena makkhāse, sattā gacchanti duggatiŋ;


Taŋ makkhaŋ sammadaññāya, pajahanti vipassino.


Pahāya na punāyanti, imaŋ lokaŋ kudācanan’ ti.

Ayampi attho vutto bhagavatā, iti me sutanti. Tatiyaŋ.

4. Avijjānīvaraņasuttaŋ
14. Vuttañhetaŋ bhagavatā, vuttamarahatāti me sutaŋ–

‘Nāhaŋ, bhikkhave, aññaŋ ekanīvaraņampi samanupassāmi yena nīvaraņena nivutā pajā dīgharattaŋ sandhāvanti saŋsaranti yathayidaŋ, bhikkhave, avijjānīvaraņaŋ . Avijjānīvaraņena hi, bhikkhave, nivutā pajā dīgharattaŋ sandhāvanti saŋsarantī’ ti. Etamatthaŋ bhagavā avoca. Tatthetaŋ iti vuccati–


‘Natthañño (p. 201) ekadhammopi, yenevaŋ nivutā pajā;


Saŋsaranti ahorattaŋ, yathā mohena āvutā.


‘Ye ca mohaŋ pahantvāna, tamokhandhaŋ padālayuŋ;


Na te puna saŋsaranti, hetu tesaŋ na vijjatī’ ti.

Ayampi attho vutto bhagavatā, iti me sutanti. Catutthaŋ.

5. Taņhāsaŋyojanasuttaŋ
15. Vuttañhetaŋ bhagavatā, vuttamarahatāti me sutaŋ–

‘Nāhaŋ, bhikkhave, aññaŋ ekasaŋyojanampi samanupassāmi yena saŋyojanena saŋyuttā sattā dīgharattaŋ sandhāvanti saŋsaranti yathayidaŋ, bhikkhave, taņhāsaŋyojanaŋ . Taņhāsaŋyojanena hi, bhikkhave, saŋyuttā sattā dīgharattaŋ sandhāvanti saŋsarantī’ ti. Etamatthaŋ bhagavā avoca. Tatthetaŋ iti vuccati–


‘Taņhādutiyo puriso, dīghamaddhāna saŋsaraŋ.


Itthabhāvaññathābhāvaŋ, saŋsāraŋ nātivattati.


‘Etamādīnavaŋ ñatvā, taņhaŋ dukkhassa sambhavaŋ.


Vītataņho anādāno, sato bhikkhu paribbaje’ ti.

Ayampi attho vutto bhagavatā, iti me sutanti. Pañcamaŋ.

6. Paţhamasekhasuttaŋ
16. Vuttañhetaŋ bhagavatā, vuttamarahatāti me sutaŋ–

‘Sekhassa, bhikkhave, bhikkhuno appattamānasassa anuttaraŋ yogakkhemaŋ patthayamānassa viharato ajjhattikaŋ anganti karitvā nāññaŋ ekangampi samanupassāmi yaŋ evaŋ bahūpakāraŋ yathayidaŋ, bhikkhave, yoniso manasikāro. Yoniso, bhikkhave, bhikkhu manasi karonto akusalaŋ pajahati (p. 202) kusalaŋ bhāvetī’ ti Etamatthaŋ bhagavā avoca. Tatthetaŋ iti vuccati–


‘Yoniso manasikāro, dhammo sekhassa bhikkhuno.


Natthañño evaŋ bahukāro, uttamatthassa pattiyā.


Yoniso padahaŋ bhikkhu, khayaŋ dukkhassa pāpuņe’ ti.

Ayampi attho vutto bhagavatā, iti me sutanti. Chaţţhaŋ.

7. Dutiyasekhasuttaŋ
17. Vuttañhetaŋ bhagavatā, vuttamarahatāti me sutaŋ–

‘Sekhassa, bhikkhave, bhikkhuno appattamānasassa anuttaraŋ yogakkhemaŋ patthayamānassa viharato bāhiraŋ anganti karitvā nāññaŋ ekangampi samanupassāmi yaŋ evaŋ bahūpakāraŋ yathayidaŋ, bhikkhave, kalyāņamittatā. Kalyāņamitto, bhikkhave, bhikkhu akusalaŋ pajahati, kusalaŋ bhāvetī’ ti. Etamatthaŋ bhagavā avoca. Tatthetaŋ iti vuccati–


‘Kalyāņamitto yo bhikkhu, sappatisso sagāravo;


Karaŋ mittānaŋ vacanaŋ, sampajāno patissato.


Pāpuņe anupubbena, sabbasaŋyojanakkhayan’ ti.

Ayampi attho vutto bhagavatā, iti me sutanti. Sattamaŋ.

8. Sanghabhedasuttaŋ
18. Vuttañhetaŋ bhagavatā, vuttamarahatāti me sutaŋ–

‘Ekadhammo, bhikkhave, loke uppajjamāno uppajjati bahujanāhitāya bahujanāsukhāya bahuno janassa anatthāya ahitāya dukkhāya devamanussānaŋ. Katamo ekadhammo? Sanghabhedo. Sanghe kho pana, bhikkhave, bhinne aññamaññaŋ bhaņđanāni ceva honti, aññamaññaŋ paribhāsā ca honti aññamaññaŋ parikkhepā ca honti, aññamaññaŋ pariccajanā ca honti. Tattha appasannā ceva nappasīdanti, pasannānañca ekaccānaŋ aññathattaŋ hotī’ ti. Etamatthaŋ bhagavā avoca. Tatthetaŋ iti vuccati–


‘Āpāyiko (p. 203) nerayiko, kappaţţho sanghabhedako;


Vaggārāmo adhammaţţho, yogakkhemā padhaŋsati .


Sanghaŋ samaggaŋ bhetvāna, kappaŋ nirayamhi paccatī’ ti.

Ayampi attho vutto bhagavatā, iti me sutanti. Aţţhamaŋ.

9. Sanghasāmaggīsuttaŋ
19. Vuttañhetaŋ bhagavatā, vuttamarahatāti me sutaŋ–

‘Ekadhammo, bhikkhave, loke uppajjamāno uppajjati bahujanahitāya bahujanasukhāya bahuno janassa atthāya hitāya sukhāya devamanussānaŋ. Katamo ekadhammo Sanghasāmaggī. Sanghe kho pana, bhikkhave, samagge na ceva aññamaññaŋ bhaņđanāni honti, na ca aññamaññaŋ paribhāsā honti, na ca aññamaññaŋ parikkhepā honti, na ca aññamaññaŋ pariccajanā honti. Tattha appasannā ceva pasīdanti, pasannānañca bhiyyobhāvo hotī’ ti. Etamatthaŋ bhagavā avoca. Tatthetaŋ iti vuccati–


‘Sukhā sanghassa sāmaggī, samaggānañcanuggaho;


Samaggarato dhammaţţho, yogakkhemā na dhaŋsati.


Sanghaŋ samaggaŋ katvāna, kappaŋ saggamhi modatī’ ti.

Ayampi attho vutto bhagavatā, iti me sutanti. Navamaŋ.

10. Paduţţhacittasuttaŋ
20. Vuttañhetaŋ bhagavatā, vuttamarahatāti me sutaŋ–

‘Idhāhaŋ, bhikkhave, ekaccaŋ puggalaŋ paduţţhacittaŋ evaŋ cetasā ceto paricca pajānāmi– “imamhi cāyaŋ samaye puggalo kālankareyya yathābhataŋ nikkhitto evaŋ niraye”. Taŋ kissa hetu? Cittaŋ hissa, bhikkhave, paduţţhaŋ. Cetopadosahetu kho pana, bhikkhave, evamidhekacce sattā kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjantī’ ti. Etamatthaŋ bhagavā avoca. Tatthetaŋ iti vuccati–


‘Paduţţhacittaŋ (p. 204) ñatvāna, ekaccaŋ idha puggalaŋ.


Etamatthañca byākāsi, buddho bhikkhūna santike.


‘Imamhi cāyaŋ samaye, kālaŋ kayirātha puggalo;


Nirayaŋ upapajjeyya, cittaŋ hissa padūsitaŋ.


‘Yathā haritvā nikkhipeyya, evameva tathāvidho;


Cetopadosahetu hi, sattā gacchanti duggatin’ ti.

Ayampi attho vutto bhagavatā, iti me sutanti. Dasamaŋ.

Dutiyo vaggo niţţhito.

Tassuddānaŋ–

Moho kodho atha makkho, vijjā taņhā sekhaduve ca;

Bhedo sāmaggipuggalo, vaggamāhu dutiyanti vuccatīti.

3. Tatiyavaggo

1. Pasannacittasuttaŋ
21. Vuttañhetaŋ bhagavatā, vuttamarahatāti me sutaŋ–

‘Idhāhaŋ, bhikkhave, ekaccaŋ puggalaŋ pasannacittaŋ evaŋ cetasā ceto paricca pajānāmi “imamhi cāyaŋ samaye puggalo kālaŋ kareyya yathābhataŋ nikkhitto evaŋ sagge”. Taŋ kissa hetu? Cittaŋ hissa, bhikkhave, pasannaŋ. Cetopasādahetu kho pana, bhikkhave, evamidhekacce sattā kāyassa bhedā paraŋ maraņā sugatiŋ saggaŋ lokaŋ upapajjantī’ ti. Etamatthaŋ bhagavā avoca. Tatthetaŋ iti vuccati–


‘Pasannacittaŋ ñatvāna, ekaccaŋ idha puggalaŋ;


Etamatthañca byākāsi, buddho bhikkhūna santike.


‘Imamhi (p. 205) cāyaŋ samaye, kālaŋ kayirātha puggalo;


Sugatiŋ upapajjeyya, cittaŋ hissa pasāditaŋ.


‘Yathā haritvā nikkhipeyya, evameva tathāvidho;


Cetopasādahetu hi, sattā gacchanti suggatin’ ti.

Ayampi attho vutto bhagavatā, iti me sutanti. Paţhamaŋ.

2. Mettasuttaŋ
22. Vuttañhetaŋ bhagavatā, vuttamarahatāti me sutaŋ–

‘Mā, bhikkhave, puññānaŋ bhāyittha Sukhassetaŋ, bhikkhave, adhivacanaŋ iţţhassa kantassa piyassa manāpassa yadidaŋ puññāni . Abhijānāmi kho panāhaŋ, bhikkhave, dīgharattaŋ katānaŋ puññānaŋ iţţhaŋ kantaŋ piyaŋ manāpaŋ vipākaŋ paccanubhūtaŋ. Satta vassāni mettacittaŋ bhāvetvā satta saŋvaţţavivaţţakappe nayimaŋ lokaŋ punarāgamāsiŋ. Saŋvaţţamāne sudaŋ, bhikkhave, kappe ābhassarūpago homi; vivaţţamāne kappe suññaŋ brahmavimānaŋ upapajjāmi.

‘Tatra sudaŋ, bhikkhave, brahmā homi mahābrahmā abhibhū anabhibhūto aññadatthudaso vasavattī. Chattiŋsakkhattuŋ kho panāhaŋ, bhikkhave, sakko ahosiŋ devānamindo; anekasatakkhattuŋ rājā ahosiŋ cakkavattī dhammiko dhammarājā cāturanto vijitāvī janapadatthāvariyappatto sattaratanasamannāgato. Ko pana vādo padesarajjassa!

‘Tassa mayhaŋ, bhikkhave, etadahosi– “kissa nu kho me idaŋ kammassa phalaŋ, kissa kammassa vipāko, yenāhaŋ etarahi evaŋmahiddhiko evaŋmahānubhāvo” ti? Tassa mayhaŋ, bhikkhave, etadahosi – “ tiņņaŋ kho me idaŋ kammānaŋ phalaŋ, tiņņaŋ kammānaŋ vipāko, yenāhaŋ etarahi evaŋmahiddhiko evaŋmahānubhāvoti, seyyathidaŋ – dānassa, damassa, saññamassā”‘ ti. Etamatthaŋ bhagavā avoca. Tatthetaŋ iti vuccati–


‘Puññameva so sikkheyya, āyataggaŋ sukhudrayaŋ;


Dānañca samacariyañca, mettacittañca bhāvaye.


‘Ete (p. 206) dhamme bhāvayitvā, tayo sukhasamuddaye .


Abyāpajjhaŋ sukhaŋ lokaŋ, paņđito upapajjatī’ ti.

Ayampi attho vutto bhagavatā, iti me sutanti. Dutiyaŋ.

3. Ubhayatthasuttaŋ
23. Vuttañhetaŋ bhagavatā, vuttamarahatāti me sutaŋ–

‘Ekadhammo bhikkhave, bhāvito bahulīkato ubho atthe samadhigayha tiţţhati– diţţhadhammikañceva atthaŋ samparāyikañca. Katamo ekadhammo? Appamādo kusalesu dhammesu. Ayaŋ kho, bhikkhave, ekadhammo bhāvito bahulīkato ubho atthe samadhigayha tiţţhati– diţţhadhammikañceva atthaŋ samparāyikañcā’ ti. Etamatthaŋ bhagavā avoca. Tatthetaŋ iti vuccati–


‘Appamādaŋ pasaŋsanti, puññakiriyāsu paņđitā;


Appamatto ubho atthe, adhigaņhāti paņđito.


‘Diţţhe dhamme ca yo attho, yo cattho samparāyiko.


Atthābhisamayā dhīro, paņđitoti pavuccatī’ ti.

Ayampi attho vutto bhagavatā, iti me sutanti. Tatiyaŋ.

4. Aţţhipuñjasuttaŋ
24. Vuttañhetaŋ bhagavatā, vuttamarahatāti me sutaŋ–

‘Ekapuggalassa, bhikkhave, kappaŋ sandhāvato saŋsarato siyā evaŋ mahā aţţhikankalo aţţhipuñjo aţţhirāsi yathāyaŋ vepullo pabbato: sace saŋhārako assa, sambhatañca na vinasseyyā’ ti. Etamatthaŋ bhagavā avoca. Tatthetaŋ iti vuccati–


‘Ekassekena kappena, puggalassaţţhisañcayo;


Siyā pabbatasamo rāsi, iti vuttaŋ mahesinā.


‘So kho panāyaŋ akkhāto, vepullo pabbato mahā;


Uttaro gijjhakūţassa, magadhānaŋ giribbaje.


‘Yato (p. 207) ca ariyasaccāni, sammappaññāya passati;


Dukkhaŋ dukkhasamuppādaŋ, dukkhassa ca atikkamaŋ.


Ariyañcaţţhangikaŋ maggaŋ, dukkhūpasamagāminaŋ.


‘Sa sattakkhattuŋ paramaŋ, sandhāvitvāna puggalo;


Dukkhassantakaro hoti, sabbasaŋyojanakkhayā’ ti.

Ayampi attho vutto bhagavatā, iti me sutanti. Catutthaŋ.

5. Musāvādasuttaŋ
25. Vuttañhetaŋ bhagavatā, vuttamarahatāti me sutaŋ–

‘Ekadhammaŋ atītassa, bhikkhave, purisapuggalassa nāhaŋ tassa kiñci pāpakammaŋ akaraņīyanti vadāmi. Katamaŋ ekadhammaŋ? Yadidaŋ bhikkhave, sampajānamusāvādo’ ti. Etamatthaŋ bhagavā avoca. Tatthetaŋ iti vuccati–


‘Ekadhammaŋ atītassa, musāvādissa jantuno;


Vitiņņaparalokassa, natthi pāpaŋ akāriyan’ ti.

Ayampi attho vutto bhagavatā, iti me sutanti. Pañcamaŋ.

6. Dānasuttaŋ
26. Vuttañhetaŋ bhagavatā, vuttamarahatāti me sutaŋ–

‘Evañce, bhikkhave, sattā jāneyyuŋ dānasaŋvibhāgassa vipākaŋ yathāhaŋ jānāmi, na adatvā bhuñjeyyuŋ, na ca nesaŋ maccheramalaŋ cittaŋ pariyādāya tiţţheyya. Yopi nesaŋ assa carimo ālopo carimaŋ kabaļaŋ, tatopi na asaŋvibhajitvā bhuñjeyyuŋ, sace nesaŋ paţiggāhakā assu. Yasmā ca kho, bhikkhave, sattā na evaŋ jānanti dānasaŋvibhāgassa vipākaŋ yathāhaŋ jānāmi, tasmā adatvā bhuñjanti, maccheramalañca nesaŋ cittaŋ pariyādāya tiţţhatī’ ti. Etamatthaŋ bhagavā avoca. Tatthetaŋ iti vuccati–


‘Evaŋ ce sattā jāneyyuŋ, yathāvuttaŋ mahesinā;


Vipākaŋ saŋvibhāgassa, yathā hoti mahapphalaŋ.


‘Vineyya (p. 208) maccheramalaŋ, vippasannena cetasā;


Dajjuŋ kālena ariyesu, yattha dinnaŋ mahapphalaŋ.


‘Annañca datvā bahuno, dakkhiņeyyesu dakkhiņaŋ;


Ito cutā manussattā, saggaŋ gacchanti dāyakā.


‘Te ca saggagatā tattha, modanti kāmakāmino;


Vipākaŋ saŋvibhāgassa, anubhonti amaccharā’ ti.

Ayampi attho vutto bhagavatā, iti me sutanti. Chaţţhaŋ.

7. Mettābhāvanāsuttaŋ
27. Vuttañhetaŋ bhagavatā, vuttamarahatāti me sutaŋ–

‘Yāni kānici, bhikkhave, opadhikāni puññakiriyavatthūni sabbāni tāni mettāya cetovimuttiyā kalaŋ nāgghanti soļasiŋ. Mettāyeva tāni cetovimutti adhiggahetvā bhāsate ca tapate ca virocati ca.

‘Seyyathāpi, bhikkhave, yā kāci tārakarūpānaŋ pabhā sabbā tā candiyā pabhāya kalaŋ nāgghanti soļasiŋ, candapabhāyeva tā adhiggahetvā bhāsate ca tapate ca virocati ca; evameva kho, bhikkhave, yāni kānici opadhikāni puññakiriyavatthūni sabbāni tāni mettāya cetovimuttiyā kalaŋ nāgghanti soļasiŋ, mettāyeva tāni cetovimutti adhiggahetvā bhāsate ca tapate ca virocati ca.

‘Seyyathāpi, bhikkhave, vassānaŋ pacchime māse saradasamaye viddhe vigatavalāhake deve ādicco nabhaŋ abbhussakkamāno sabbaŋ ākāsagataŋ tamagataŋ abhivihacca bhāsate ca tapate ca virocati ca; evameva kho, bhikkhave, yāni kānici opadhikāni puññakiriyavatthūni sabbāni tāni mettāya cetovimuttiyā kalaŋ nāgghanti soļasiŋ, mettāyeva tāni cetovimutti adhiggahetvā bhāsate ca tapate ca virocati ca.

‘Seyyathāpi (p. 209) bhikkhave, rattiyā paccūsasamayaŋ osadhitārakā bhāsate ca tapate ca virocati ca; evameva kho, bhikkhave, yāni kānici opadhikāni puññakiriyavatthūni sabbāni tāni mettāya cetovimuttiyā kalaŋ nāgghanti soļasiŋ mettāyeva tāni cetovimutti adhiggahetvā bhāsate ca tapate ca virocati cā’ ti. Etamatthaŋ bhagavā avoca. Tatthetaŋ iti vuccati –


‘Yo ca mettaŋ bhāvayati, appamāņaŋ paţissato;


Tanū saŋyojanā honti, passato upadhikkhayaŋ.


‘Ekampi ce pāņamaduţţhacitto, mettāyati kusalo tena hoti.


Sabbe ca pāņe manasānukampaŋ, pahūtamariyo pakaroti puññaŋ.


‘Ye sattasaņđaŋ pathaviŋ vijitvā, rājisayo yajamānānupariyagā.


Assamedhaŋ purisamedhaŋ, sammāpāsaŋ vājapeyyaŋ niraggaļaŋ.


‘Mettassa cittassa subhāvitassa, kalampi te nānubhavanti soļasiŋ.


Candappabhā tāragaņāva sabbe.


‘Yo na hanti na ghāteti, na jināti na jāpaye;


Mettaŋso sabbabhūtesu, veraŋ tassa na kenacī’ ti.

Ayampi attho vutto bhagavatā, iti me sutanti. Sattamaŋ.

Tatiyo vaggo niţţhito.

Tassuddānaŋ–

Cittaŋ (p. 210) mettaŋ ubho atthe, puñjaŋ vepullapabbataŋ;

Sampajānamusāvādo, dānañca mettabhāvanā .

Sattimāni ca suttāni, purimāni ca vīsati;

Ekadhammesu suttantā, sattavīsatisangahāti.

Ekakanipāto niţţhito.

2. Dukanipāto

1. Paţhamavaggo

1. Dukkhavihārasuttaŋ
28. (dve (p. 211) dhamme anukkaţi) vuttañhetaŋ bhagavatā, vuttamarahatāti me sutaŋ–

‘Dvīhi, bhikkhave, dhammehi samannāgato bhikkhu diţţheva dhamme dukkhaŋ viharati savighātaŋ sa-upāyāsaŋ sapariļāhaŋ; kāyassa bhedā paraŋ maraņā duggati pāţikankhā. Katamehi dvīhi? Indriyesu aguttadvāratāya ca, bhojane amattaññutāya ca. Imehi kho, bhikkhave, dvīhi dhammehi samannāgato bhikkhu diţţheva dhamme dukkhaŋ viharati savidhātaŋ sa-upāyāsaŋ sapariļāhaŋ; kāyassa bhedā paraŋ maraņā duggati pāţikankhā’ ti. Etamatthaŋ bhagavā avoca. Tatthetaŋ iti vuccati–


‘Cakkhu sotañca ghānañca, jivhā kāyo tathā mano;


Etāni yassa dvārāni, aguttānidha bhikkhuno.


‘Bhojanamhi amattaññū, indriyesu asaŋvuto;


Kāyadukkhaŋ cetodukkhaŋ, dukkhaŋ so adhigacchati.


‘Đayhamānena kāyena, đayhamānena cetasā;


Divā vā yadi vā rattiŋ, dukkhaŋ viharati tādiso’ ti.

Ayampi attho vutto bhagavatā, iti me sutanti. Paţhamaŋ.

2. Sukhavihārasuttaŋ
29. Vuttañhetaŋ bhagavatā, vuttamarahatāti me sutaŋ–

‘Dvīhi, bhikkhave, dhammehi samannāgato bhikkhu diţţheva dhamme sukhaŋ viharati avighātaŋ anupāyāsaŋ apariļāhaŋ; kāyassa bhedā paraŋ maraņā sugati pāţikankhā (p. 212) Katamehi dvīhi? Indriyesu guttadvāratāya ca, bhojane mattaññutāya ca. Imehi kho, bhikkhave, dvīhi dhammehi samannāgato bhikkhu diţţheva dhamme sukhaŋ viharati avighātaŋ anupāyāsaŋ apariļāhaŋ; kāyassa bhedā paraŋ maraņā sugati pāţikankhā’ ti. Etamatthaŋ bhagavā avoca. Tatthetaŋ iti vuccati–


‘Cakkhu sotañca ghānañca, jivhā kāyo tathā mano;


Etāni yassa dvārāni, suguttānidha bhikkhuno.


‘Bhojanamhi ca mattaññū, indriyesu ca saŋvuto;


Kāyasukhaŋ cetosukhaŋ, sukhaŋ so adhigacchati.


‘Ađayhamānena kāyena, ađayhamānena cetasā;


Divā vā yadi vā rattiŋ, sukhaŋ viharati tādiso’ ti.

Ayampi attho vutto bhagavatā, iti me sutanti. Dutiyaŋ.

3. Tapanīyasuttaŋ
30. Vuttañhetaŋ bhagavatā, vuttamarahatāti me sutaŋ–

‘Dveme, bhikkhave, dhammā tapanīyā. Katame dve? Idha, bhikkhave, ekacco akatakalyāņo hoti, akatakusalo, akatabhīruttāņo, katapāpo, kataluddo, katakibbiso. So “akataŋ me kalyāņan” tipi tappati, “kataŋ me pāpan” tipi tappati. Ime kho, bhikkhave, dve dhammā tapanīyā’ ti. Etamatthaŋ bhagavā avoca. Tatthetaŋ iti vuccati–


‘Kāyaduccaritaŋ katvā, vacīduccaritāni ca;


Manoduccaritaŋ katvā, yañcaññaŋ dosasañhitaŋ.


‘Akatvā kusalaŋ kammaŋ, katvānākusalaŋ bahuŋ;


Kāyassa bhedā duppañño, nirayaŋ sopapajjatī’ ti .

Ayampi attho vutto bhagavatā, iti me sutanti. Tatiyaŋ.

4. Atapanīyasuttaŋ
31. Vuttañhetaŋ (p. 213) bhagavatā, vuttamarahatāti me sutaŋ–

‘Dveme, bhikkhave, dhammā atapanīyā. Katame dve? Idha, bhikkhave, ekacco katakalyāņo hoti, katakusalo, katabhīruttāņo, akatapāpo, akataluddo, akatakibbiso. So “kataŋ me kalyāņan” tipi na tappati, “akataŋ me pāpan” tipi na tappati. Ime kho, bhikkhave, dve dhammā atapanīyā’ ti. Etamatthaŋ bhagavā avoca. Tatthetaŋ iti vuccati–


‘Kāyaduccaritaŋ hitvā, vacīduccaritāni ca;


Manoduccaritaŋ hitvā, yañcaññaŋ dosasañhitaŋ.


‘Akatvākusalaŋ kammaŋ, katvāna kusalaŋ bahuŋ;


Kāyassa bhedā sappañño, saggaŋ so upapajjatī’ ti.

Ayampi attho vutto bhagavatā, iti me sutanti. Catutthaŋ.

5. Paţhamasīlasuttaŋ
32. Vuttañhetaŋ bhagavatā, vuttamarahatāti me sutaŋ–

‘Dvīhi, bhikkhave, dhammehi samannāgato puggalo yathābhataŋ nikkhitto evaŋ niraye. Katamehi dvīhi? Pāpakena ca sīlena, pāpikāya ca diţţhiyā. Imehi kho, bhikkhave, dvīhi dhammehi samannāgato puggalo yathābhataŋ nikkhitto evaŋ niraye’ ti. Etamatthaŋ bhagavā avoca. Tatthetaŋ iti vuccati–


‘Pāpakena ca sīlena, pāpikāya ca diţţhiyā;


Etehi dvīhi dhammehi, yo samannāgato naro.


Kāyassa bhedā duppañño, nirayaŋ sopapajjatī’ ti.

Ayampi attho vutto bhagavatā, iti me sutanti. Pañcamaŋ.

6. Dutiyasīlasuttaŋ
33. Vuttañhetaŋ bhagavatā, vuttamarahatāti me sutaŋ–

‘Dvīhi, bhikkhave, dhammehi samannāgato puggalo yathābhataŋ nikkhitto evaŋ sagge. Katamehi dvīhi Bhaddakena ca sīlena, bhaddikāya ca diţţhiyā. Imehi (p. 214) kho, bhikkhave, dvīhi dhammehi samannāgato puggalo yathābhataŋ nikkhitto evaŋ sagge’ ti. Etamatthaŋ bhagavā avoca. Tatthetaŋ iti vuccati–


‘Bhaddakena ca sīlena, bhaddikāya ca diţţhiyā;


Etehi dvīhi dhammehi, yo samannāgato naro.


Kāyassa bhedā sappañño, saggaŋ so upapajjatī’ ti.

Ayampi attho vutto bhagavatā, iti me sutanti. Chaţţhaŋ.

7. Ātāpīsuttaŋ
34. Vuttañhetaŋ bhagavatā, vuttamarahatāti me sutaŋ–

‘Anātāpī, bhikkhave, bhikkhu anottāpī abhabbo sambodhāya, abhabbo nibbānāya, abhabbo anuttarassa yogakkhemassa adhigamāya. Ātāpī ca kho, bhikkhave, bhikkhu ottāpī bhabbo sambodhāya, bhabbo nibbānāya, bhabbo anuttarassa yogakkhemassa adhigamāyā’ ti. Etamatthaŋ bhagavā avoca Tatthetaŋ iti vuccati–


‘Anātāpī anottāpī, kusīto hīnavīriyo;


Yo thīnamiddhabahulo, ahirīko anādaro.


Abhabbo tādiso bhikkhu, phuţţhuŋ sambodhimuttamaŋ.


‘Yo ca satimā nipako jhāyī, ātāpī ottāpī ca appamatto.


Saŋyojanaŋ jātijarāya chetvā, idheva sambodhimanuttaraŋ phuse’ ti.

Ayampi attho vutto bhagavatā, iti me sutanti. Sattamaŋ.

8. Paţhamanakuhanasuttaŋ
35. Vuttañhetaŋ bhagavatā, vuttamarahatāti me sutaŋ–

‘Nayidaŋ, bhikkhave, brahmacariyaŋ vussati janakuhanatthaŋ, na janalapanatthaŋ, na lābhasakkārasilokānisaŋsatthaŋ, na “iti maŋ jano jānātū” ti. Atha kho idaŋ, bhikkhave (p. 215) brahmacariyaŋ vussati saŋvaratthañceva pahānatthañcā’ ti. Etamatthaŋ bhagavā avoca. Tatthetaŋ iti vuccati–


‘Saŋvaratthaŋ pahānatthaŋ, brahmacariyaŋ anītihaŋ;


Adesayi so bhagavā, nibbānogadhagāminaŋ.


‘Esa maggo mahattehi, anuyāto mahesibhi .


Ye ye taŋ paţipajjanti, yathā buddhena desitaŋ.


Dukkhassantaŋ karissanti, satthusāsanakārino’ ti.

Ayampi attho vutto bhagavatā, iti me sutanti. Aţţhamaŋ.

9. Dutiyanakuhanasuttaŋ
36. Vuttañhetaŋ bhagavatā, vuttamarahatāti me sutaŋ–

‘Nayidaŋ, bhikkhave, brahmacariyaŋ vussati janakuhanatthaŋ, na janalapanatthaŋ, na lābhasakkārasilokānisaŋsatthaŋ, na “iti maŋ jano jānātū” ti. Atha kho idaŋ, bhikkhave, brahmacariyaŋ vussati abhiññatthañceva pariññatthañcā’ ti. Etamatthaŋ bhagavā avoca. Tatthetaŋ iti vuccati–


‘Abhiññatthaŋ pariññatthaŋ, brahmacariyaŋ anītihaŋ;


Adesayi so bhagavā, nibbānogadhagāminaŋ.


‘Esa maggo mahattehi, anuyāto mahesibhi;


Ye ye taŋ paţipajjanti, yathā buddhena desitaŋ.


Dukkhassantaŋ karissanti, satthusāsanakārino’ ti.

Ayampi attho vutto bhagavatā, iti me sutanti. Navamaŋ.

10. Somanassasuttaŋ
37. Vuttañhetaŋ bhagavatā, vuttamarahatāti me sutaŋ–

‘Dvīhi, bhikkhave, dhammehi samannāgato bhikkhu diţţheva dhamme sukhasomanassabahulo viharati, yoni cassa āraddhā hoti āsavānaŋ khayāya. Katamehi (p. 216) dvīhi? Saŋvejanīyesu ţhānesu saŋvejanena, saŋviggassa ca yoniso padhānena. Imehi kho, bhikkhave, dvīhi dhammehi samannāgato bhikkhu diţţheva dhamme sukhasomanassabahulo viharati, yoni cassa āraddhā hoti āsavānaŋ khayāyā’ ti. Etamatthaŋ bhagavā avoca. Tatthetaŋ iti vuccati–


‘Saŋvejanīyaţţhānesu, saŋvijjetheva paņđito;


Ātāpī nipako bhikkhu, paññāya samavekkhiya.


‘Evaŋ vihārī ātāpī, santavutti anuddhato;


Cetosamathamanuyutto, khayaŋ dukkhassa pāpuņe’ ti.

Ayampi attho vutto bhagavatā, iti me sutanti. Dasamaŋ.

Paţhamo vaggo niţţhito.

Tassuddānaŋ

Dve ca bhikkhū tapanīyā, tapanīyā paratthehi;

Ātāpī nakuhanā dve, somanassena te dasāti.

2. Dutiyavaggo

1. Vitakkasuttaŋ
38. Vuttañhetaŋ bhagavatā, vuttamarahatāti me sutaŋ–

‘Tathāgataŋ, bhikkhave, arahantaŋ sammāsambuddhaŋ dve vitakkā bahulaŋ samudācaranti– khemo ca vitakko, paviveko ca . Abyāpajjhārāmo, bhikkhave, tathāgato abyāpajjharato. Tamenaŋ, bhikkhave, tathāgataŋ abyāpajjhārāmaŋ abyāpajjharataŋ eseva vitakko bahulaŋ samudācarati– “imāyāhaŋ iriyāya na kiñci byābādhemi tasaŋ vā thāvaraŋ vā” ti.

‘Pavivekārāmo (p. 217) bhikkhave, tathāgato pavivekarato. Tamenaŋ, bhikkhave, tathāgataŋ pavivekārāmaŋ pavivekarataŋ eseva vitakko bahulaŋ samudācarati– “yaŋ akusalaŋ taŋ pahīnan” ti.

‘Tasmātiha, bhikkhave, tumhepi abyāpajjhārāmā viharatha abyāpajjharatā. Tesaŋ vo, bhikkhave, tumhākaŋ abyāpajjhārāmānaŋ viharataŋ abyāpajjharatānaŋ eseva vitakko bahulaŋ samudācarissati– “imāya mayaŋ iriyāya na kiñci byābādhema tasaŋ vā thāvaraŋ vā” ti.

‘Pavivekārāmā, bhikkhave, viharatha pavivekaratā. Tesaŋ vo, bhikkhave, tumhākaŋ pavivekārāmānaŋ viharataŋ pavivekaratānaŋ eseva vitakko bahulaŋ samudācarissati– “kiŋ akusalaŋ, kiŋ appahīnaŋ, kiŋ pajahāmā”‘ ti. Etamatthaŋ bhagavā avoca. Tatthetaŋ iti vuccati–


‘Tathāgataŋ buddhamasayhasāhinaŋ, duve vitakkā samudācaranti naŋ.


Khemo vitakko paţhamo udīrito, tato viveko dutiyo pakāsito.


‘Tamonudaŋ pāragataŋ mahesiŋ, taŋ pattipattaŋ vasimaŋ anāsavaŋ.


Visantaraŋ taņhakkhaye vimuttaŋ, taŋ ve muniŋ antimadehadhāriŋ.


Mārañjahaŋ brūmi jarāya pāraguŋ.


‘Sele yathā pabbatamuddhaniţţhito, yathāpi passe janataŋ samantato.


Tathūpamaŋ dhammamayaŋ sumedho, pāsādamāruyha samantacakkhu.


Sokāvatiņņaŋ janatamapetasoko, avekkhati jātijarābhibhūtan’ ti.

Ayampi attho vutto bhagavatā, iti me sutanti. Paţhamaŋ.

2. Desanāsuttaŋ
39. Vuttañhetaŋ (p. 218) bhagavatā, vuttamarahatāti me sutaŋ–

‘Tathāgatassa, bhikkhave, arahato sammāsambuddhassa dve dhammadesanā pariyāyena bhavanti. Katamā dve? “Pāpaŋ pāpakato passathā” ti– ayaŋ paţhamā dhammadesanā; “pāpaŋ pāpakato disvā tattha nibbindatha virajjatha vimuccathā” ti– ayaŋ dutiyā dhammadesanā. Tathāgatassa, bhikkhave, arahato sammāsambuddhassa imā dve dhammadesanā pariyāyena bhavantī’ ti. Etamatthaŋ bhagavā avoca. Tatthetaŋ iti vuccati–


‘Tathāgatassa buddhassa, sabbabhūtānukampino;


Pariyāyavacanaŋ passa, dve ca dhammā pakāsitā.


‘Pāpakaŋ passatha cetaŋ, tattha cāpi virajjatha.


Tato virattacittāse, dukkhassantaŋ karissathā’ ti.

Ayampi attho vutto bhagavatā, iti me sutanti. Dutiyaŋ.

3. Vijjāsuttaŋ
40. Vuttañhetaŋ bhagavatā, vuttamarahatāti me sutaŋ–

‘Avijjā bhikkhave, pubbangamā akusalānaŋ dhammānaŋ samāpattiyā anvadeva ahirikaŋ anottappaŋ; vijjā ca kho, bhikkhave, pubbangamā kusalānaŋ dhammānaŋ samāpattiyā anvadeva hirottappan’ ti. Etamatthaŋ bhagavā avoca. Tatthetaŋ iti vuccati–


‘Yā kācimā duggatiyo, asmiŋ loke paramhi ca;


Avijjāmūlikā sabbā, icchālobhasamussayā.


‘Yato ca hoti pāpiccho, ahirīko anādaro;


Tato pāpaŋ pasavati, apāyaŋ tena gacchati.


‘Tasmā chandañca lobhañca, avijjañca virājayaŋ;


Vijjaŋ uppādayaŋ bhikkhu, sabbā duggatiyo jahe’ ti.

Ayampi attho vutto bhagavatā, iti me sutanti. Tatiyaŋ.

4. Paññāparihīnasuttaŋ
41. Vuttañhetaŋ (p. 219) bhagavatā, vuttamarahatāti me sutaŋ–

‘Te, bhikkhave, sattā suparihīnā ye ariyāya paññāya parihīnā. Te diţţheva dhamme dukkhaŋ viharanti savighātaŋ sa-upāyāsaŋ sapariļāhaŋ; kāyassa bhedā paraŋ maraņā duggati pāţikankhā. Te, bhikkhave, sattā aparihīnā ye ariyāya paññāya aparihīnā. Te diţţheva dhamme sukhaŋ viharanti avighātaŋ anupāyāsaŋ apariļāhaŋ; kāyassa bhedā paraŋ maraņā sugati pāţikankhā’ ti. Etamatthaŋ bhagavā avoca. Tatthetaŋ iti vuccati–


‘Paññāya parihānena, passa lokaŋ sadevakaŋ;


Niviţţhaŋ nāmarūpasmiŋ, idaŋ saccanti maññati.


‘Paññā hi seţţhā lokasmiŋ, yāyaŋ nibbedhagāminī;


Yāya sammā pajānāti, jātibhavaparikkhayaŋ.


‘Tesaŋ devā manussā ca, sambuddhānaŋ satīmataŋ;


Pihayanti hāsapaññānaŋ, sarīrantimadhārinan’ ti.

Ayampi attho vutto bhagavatā, iti me sutanti. Catutthaŋ.

5. Sukkadhammasuttaŋ
42. Vuttañhetaŋ bhagavatā, vuttamarahatāti me sutaŋ–

‘Dveme, bhikkhave, sukkā dhammā lokaŋ pālenti. Katame dve? Hirī ca, ottappañca. Ime ce, bhikkhave, dve sukkā dhammā lokaŋ na pāleyyuŋ, nayidha paññāyetha mātāti vā mātucchāti vā mātulānīti vā ācariyabhariyāti vā garūnaŋ dārāti vā. Sambhedaŋ loko agamissa yathā ajeļakā kukkuţasūkarā soņasingālā . Yasmā ca kho, bhikkhave, ime dve sukkā dhammā lokaŋ pālenti tasmā paññāyati mātāti vā mātucchāti vā mātulānīti vā ācariyabhariyāti vā garūnaŋ dārāti vā’ ti. Etamatthaŋ bhagavā avoca. Tatthetaŋ iti vuccati–


‘Yesaŋ (p. 220) ce hiri-ottappaŋ, sabbadā ca na vijjati;


Vokkantā sukkamūlā te, jātimaraņagāmino.


‘Yesañca hiri-ottappaŋ, sadā sammā upaţţhitā;


Virūļhabrahmacariyā te, santo khīņapunabbhavā’ ti.

Ayampi attho vutto bhagavatā, iti me sutanti. Pañcamaŋ.

6. Ajātasuttaŋ
43. Vuttañhetaŋ bhagavatā, vuttamarahatāti me sutaŋ–

‘Atthi, bhikkhave ajātaŋ abhūtaŋ akataŋ asankhataŋ. No cetaŋ, bhikkhave, abhavissa ajātaŋ abhūtaŋ akataŋ asankhataŋ, nayidha jātassa bhūtassa katassa sankhatassa nissaraņaŋ paññāyetha. Yasmā ca kho, bhikkhave, atthi ajātaŋ abhūtaŋ akataŋ asankhataŋ, tasmā jātassa bhūtassa katassa sankhatassa nissaraņaŋ paññāyatī’ ti. Etamatthaŋ bhagavā avoca. Tatthetaŋ iti vuccati–


‘Jātaŋ bhūtaŋ samuppannaŋ, kataŋ sankhatamaddhuvaŋ;


Jarāmaraņasanghāţaŋ, roganīļaŋ pabhanguraŋ .


‘Āhāranettippabhavaŋ, nālaŋ tadabhinandituŋ;


Tassa nissaraņaŋ santaŋ, atakkāvacaraŋ dhuvaŋ.


‘Ajātaŋ asamuppannaŋ, asokaŋ virajaŋ padaŋ;


Nirodho dukkhadhammānaŋ, sankhārūpasamo sukho’ ti.

Ayampi attho vutto bhagavatā, iti me sutanti. Chaţţhaŋ.

7. Nibbānadhātusuttaŋ
44. Vuttañhetaŋ bhagavatā, vuttamarahatāti me sutaŋ–

‘Dvemā, bhikkhave, nibbānadhātuyo. Katame dve? Sa-upādisesā ca nibbānadhātu, anupādisesā ca nibbānadhātu.

‘Katamā (p. 221) ca, bhikkhave, sa-upādisesā nibbānadhātu? Idha, bhikkhave, bhikkhu arahaŋ hoti khīņāsavo vusitavā katakaraņīyo ohitabhāro anuppattasadattho parikkhīņabhavasaŋyojano sammadaññā vimutto. Tassa tiţţhanteva pañcindriyāni yesaŋ avighātattā manāpāmanāpaŋ paccanubhoti, sukhadukkhaŋ paţisaŋvedeti Tassa yo rāgakkhayo, dosakkhayo, mohakkhayo– ayaŋ vuccati, bhikkhave, sa-upādisesā nibbānadhātu.

‘Katamā ca, bhikkhave, anupādisesā nibbānadhātu? Idha, bhikkhave, bhikkhu arahaŋ hoti khīņāsavo vusitavā katakaraņīyo ohitabhāro anuppattasadattho parikkhīņabhavasaŋyojano sammadaññā vimutto. Tassa idheva, bhikkhave, sabbavedayitāni anabhinanditāni sīti bhavissanti . Ayaŋ vuccati, bhikkhave, anupādisesā nibbānadhātu. Imā kho, bhikkhave, dve nibbānadhātuyo’ ti. Etamatthaŋ bhagavā avoca. Tatthetaŋ iti vuccati–


‘Duve imā cakkhumatā pakāsitā, nibbānadhātū anissitena tādinā.


Ekā hi dhātu idha diţţhadhammikā, sa-upādisesā bhavanettisankhayā.


Anupādisesā pana samparāyikā, yamhi nirujjhanti bhavāni sabbaso.


‘Ye etadaññāya padaŋ asankhataŋ, vimuttacittā bhavanettisankhayā.


Te dhammasārādhigamā khaye ratā, pahaŋsu te sabbabhavāni tādino’ ti.

Ayampi attho vutto bhagavatā, iti me sutanti. Sattamaŋ.

8. Paţisallānasuttaŋ
45. Vuttañhetaŋ bhagavatā, vuttamarahatāti me sutaŋ–

‘Paţisallānārāmā, bhikkhave, viharatha paţisallānaratā, ajjhattaŋ cetosamathamanuyuttā, anirākatajjhānā, vipassanāya samannāgatā, brūhetā suññāgārānaŋ (p. 222) Paţisallānārāmānaŋ, bhikkhave, viharataŋ paţisallānaratānaŋ ajjhattaŋ cetosamathamanuyuttānaŋ anirākatamajjhānānaŋ vipassanāya samannāgatānaŋ brūhetānaŋ suññāgārānaŋ dvinnaŋ phalānaŋ aññataraŋ phalaŋ pāţikankhaŋ– diţţheva dhamme aññā, sati vā upādisese anāgāmitā’ ti. Etamatthaŋ bhagavā avoca. Tatthetaŋ iti vuccati–


‘Ye santacittā nipakā, satimanto ca jhāyino;


Sammā dhammaŋ vipassanti, kāmesu anapekkhino.


‘Appamādaratā santā, pamāde bhayadassino;


Abhabbā parihānāya, nibbānasseva santike’ ti.

Ayampi attho vutto bhagavatā, iti me sutanti. Aţţhamaŋ.

9. Sikkhānisaŋsasuttaŋ
46. Vuttañhetaŋ bhagavatā, vuttamarahatāti me sutaŋ–

‘Sikkhānisaŋsā bhikkhave, viharatha paññuttarā vimuttisārā satādhipateyyā. Sikkhānisaŋsānaŋ, bhikkhave, viharataŋ paññuttarānaŋ vimuttisārānaŋ satādhipateyyānaŋ dvinnaŋ phalānaŋ aññataraŋ phalaŋ pāţikankhaŋ– diţţheva dhamme aññā, sati vā upādisese anāgāmitā’ ti. Etamatthaŋ bhagavā avoca. Tatthetaŋ iti vuccati–


‘Paripuņņasikkhaŋ apahānadhammaŋ, paññuttaraŋ

Jātikhayantadassiŋ.


Taŋ ve muniŋ antimadehadhāriŋ, mārañjahaŋ brūmi jarāya pāraguŋ.


‘Tasmā sadā jhānaratā samāhitā, ātāpino jātikhayantadassino.


Māraŋ sasenaŋ abhibhuyya bhikkhavo, bhavatha jātimaraņassa pāragā’ ti.

Ayampi attho vutto bhagavatā, iti me sutanti. Navamaŋ.

10. Jāgariyasuttaŋ
47. Vuttañhetaŋ (p. 223) bhagavatā, vuttamarahatāti me sutaŋ–

‘Jāgaro cassa, bhikkhave, bhikkhu vihareyya sato sampajāno samāhito pamudito vippasanno ca tattha kālavipassī ca kusalesu dhammesu. Jāgarassa, bhikkhave, bhikkhuno viharato satassa sampajānassa samāhitassa pamuditassa vippasannassa tattha kālavipassino kusalesu dhammesu dvinnaŋ phalānaŋ aññataraŋ phalaŋ pāţikankhaŋ– diţţheva dhamme aññā, sati vā upādisese anāgāmitā’ ti. Etamatthaŋ bhagavā avoca. Tatthetaŋ iti vuccati–


‘Jāgarantā suņāthetaŋ, ye suttā te pabujjhatha;


Suttā jāgaritaŋ seyyo, natthi jāgarato bhayaŋ.


‘Yo jāgaro ca satimā sampajāno, samāhito mudito vippasanno ca.


Kālena so sammā dhammaŋ parivīmaŋsamāno, ekodibhūto vihane tamaŋ so.


‘Tasmā have jāgariyaŋ bhajetha, ātāpī bhikkhu nipako jhānalābhī.


Saŋyojanaŋ jātijarāya chetvā, idheva sambodhimanuttaraŋ phuse’ ti.

Ayampi attho vutto bhagavatā, iti me sutanti. Dasamaŋ.

11. Āpāyikasuttaŋ
48. Vuttañhetaŋ bhagavatā, vuttamarahatāti me sutaŋ–

‘Dveme, bhikkhave, āpāyikā nerayikā idamappahāya. Katame dve? Yo ca abrahmacārī brahmacāripaţiñño, yo ca paripuņņaŋ parisuddhaŋ brahmacariyaŋ carantaŋ amūlakena abrahmacariyena anuddhaŋseti. Ime kho, bhikkhave, dve āpāyikā nerayikā idamappahāyā’ ti. Etamatthaŋ bhagavā avoca. Tatthetaŋ iti vuccati–


‘Abhūtavādī (p. 224) nirayaŋ upeti, yo vāpi katvā na karomi cāha.


Ubhopi te pecca samā bhavanti, nihīnakammā manujā parattha.


‘Kāsāvakaņţhā bahavo, pāpadhammā asaññatā;


Pāpā pāpehi kammehi, nirayaŋ te upapajjare.


‘Seyyo ayoguļo bhutto, tatto aggisikhūpamo;


Yañce bhuñjeyya dussīlo, raţţhapiņđamasaññato’ ti.

Ayampi attho vutto bhagavatā, iti me sutanti. Ekādasamaŋ.

12. Diţţhigatasuttaŋ
49. Vuttañhetaŋ bhagavatā, vuttamarahatāti me sutaŋ–

‘Dvīhi, bhikkhave, diţţhigatehi pariyuţţhitā devamanussā olīyanti eke, atidhāvanti eke; cakkhumanto ca passanti.

‘Kathañca, bhikkhave, olīyanti eke? Bhavārāmā, bhikkhave, devamanussā bhavaratā bhavasammuditā tesaŋ bhavanirodhāya dhamme desiyamāne cittaŋ na pakkhandati na pasīdati na santiţţhati nādhimuccati. Evaŋ kho, bhikkhave, olīyanti eke.

‘Kathañca bhikkhave, atidhāvanti eke? Bhaveneva kho paneke aţţīyamānā harāyamānā jigucchamānā vibhavaŋ abhinandanti – yato kira, bho, ayaŋ attā kāyassa bhedā paraŋ maraņā ucchijjati vinassati na hoti paraŋ maraņā; etaŋ santaŋ etaŋ paņītaŋ etaŋ yāthāvanti. Evaŋ kho, bhikkhave, atidhāvanti eke.

‘Kathañca, bhikkhave, cakkhumanto passanti? Idha bhikkhu bhūtaŋ bhūtato passati; bhūtaŋ bhūtato disvā bhūtassa nibbidāya virāgāya nirodhāya paţipanno hoti. Evaŋ kho, bhikkhave, cakkhumanto passantī’ ti. Etamatthaŋ bhagavā avoca. Tatthetaŋ iti vuccati–


‘Ye (p. 225) bhūtaŋ bhūtato disvā, bhūtassa ca atikkamaŋ;


Yathābhūte vimuccanti, bhavataņhā parikkhayā.


‘Sa ve bhūtapariñño, so vītataņho bhavābhave;


Bhūtassa vibhavā bhikkhu, nāgacchati punabbhavan’ ti.

Ayampi attho vutto bhagavatā, iti me sutanti. Dvādasamaŋ.

Dutiyo vaggo niţţhito.

Tassuddānaŋ–

Dve indriyā dve tapanīyā, sīlena apare duve;

Anottāpī kuhanā dve ca, saŋvejanīyena te dasa.

Vitakkā desanā vijjā, paññā dhammena pañcamaŋ;

Ajātaŋ dhātusallānaŋ, sikkhā jāgariyena ca.

Apāyadiţţhiyā ceva, bāvīsati pakāsitāti.

Dukanipāto niţţhito.

3. Tikanipāto

1. Paţhamavaggo

1. Mūlasuttaŋ
50. Vuttañhetaŋ (p. 226) bhagavatā, vuttamarahatāti me sutaŋ–

‘Tīņimāni, bhikkhave, akusalamūlāni. Katamāni tīņi? Lobho akusalamūlaŋ, doso akusalamūlaŋ, moho akusalamūlaŋ– imāni kho, bhikkhave, tīņi akusalamūlānī’ ti. Etamatthaŋ bhagavā avoca. Tatthetaŋ iti vuccati–


‘Lobho doso ca moho ca, purisaŋ pāpacetasaŋ;


Hiŋsanti attasambhūtā, tacasāraŋva samphalan’ ti.

Ayampi attho vutto bhagavatā, iti me sutanti. Paţhamaŋ.

2. Dhātusuttaŋ
51. Vuttañhetaŋ bhagavatā, vuttamarahatāti me sutaŋ–

‘ tisso imā, bhikkhave, dhātuyo. Katamā tisso? Rūpadhātu, arūpadhātu, nirodhadhātu– imā kho, bhikkhave, tisso dhātuyo’ ti. Etamatthaŋ bhagavā avoca. Tatthetaŋ iti vuccati–


‘Rūpadhātuŋ pariññāya, arūpesu asaņţhitā;


Nirodhe ye vimuccanti, te janā maccuhāyino.


‘Kāyena amataŋ dhātuŋ, phusayitvā nirūpadhiŋ.


Upadhippaţinissaggaŋ, sacchikatvā anāsavo.


Deseti sammāsambuddho, asokaŋ virajaŋ padan’ ti.

Ayampi attho vutto bhagavatā, iti me sutanti. Dutiyaŋ.

3. Paţhamavedanāsuttaŋ
52. Vuttañhetaŋ (p. 227) bhagavatā, vuttamarahatāti me sutaŋ–

‘ tisso imā, bhikkhave, vedanā. Katamā tisso? Sukhā vedanā, dukkhā vedanā, adukkhamasukhā vedanā–

Imā kho, bhikkhave, tisso vedanā’ ti. Etamatthaŋ bhagavā avoca. Tatthetaŋ iti vuccati–


‘Samāhito sampajāno, sato buddhassa sāvako;


Vedanā ca pajānāti, vedanānañca sambhavaŋ.


‘Yattha cetā nirujjhanti, maggañca khayagāminaŋ;


Vedanānaŋ khayā bhikkhu, nicchāto parinibbuto’ ti.

Ayampi attho vutto bhagavatā, iti me sutanti. Tatiyaŋ.

4. Dutiyavedanāsuttaŋ
53. Vuttañhetaŋ bhagavatā, vuttamarahatāti me sutaŋ–

‘ tisso imā bhikkhave, vedanā. Katamā tisso? Sukhā vedanā, dukkhā vedanā, adukkhamasukhā vedanā. Sukhā, bhikkhave, vedanā dukkhato daţţhabbā; dukkhā vedanā sallato daţţhabbā; adukkhamasukhā vedanā aniccato daţţhabbā. Yato kho, bhikkhave, bhikkhuno sukhā vedanā dukkhato diţţhā hoti, dukkhā vedanā sallato diţţhā hoti, adukkhamasukhā vedanā aniccato diţţhā hoti; ayaŋ vuccati, bhikkhave, “bhikkhu ariyo sammaddaso acchecchi, taņhaŋ, vivattayi saŋyojanaŋ, sammā mānābhisamayā antamakāsi dukkhassā”‘ ti. Etamatthaŋ bhagavā avoca. Tatthetaŋ iti vuccati–


‘Yo sukhaŋ dukkhato adda, dukkhamaddakkhi sallato;


Adukkhamasukhaŋ santaŋ, adakkhi naŋ aniccato.


‘Sa ve sammaddaso bhikkhu, yato tattha vimuccati;


Abhiññāvosito santo, sa ve yogātigo munī’ ti.

Ayampi attho vutto bhagavatā, iti me sutanti. Catutthaŋ.

5. Paţhama-esanāsuttaŋ
54. Vuttañhetaŋ (p. 228) bhagavatā, vuttamarahatāti me sutaŋ–

‘ tisso imā, bhikkhave, esanā. Katamā tisso? Kāmesanā, bhavesanā, brahmacariyesanā– imā kho, bhikkhave, tisso esanā’ ti. Etamatthaŋ bhagavā avoca. Tatthetaŋ iti vuccati–


‘Samāhito sampajāno, sato buddhassa sāvako;


Esanā ca pajānāti, esanānañca sambhavaŋ.


‘Yattha cetā nirujjhanti, maggañca khayagāminaŋ;


Esanānaŋ khayā bhikkhu, nicchāto parinibbuto’ ti.

Ayampi attho vutto bhagavatā, iti me sutanti. Pañcamaŋ.

6. Dutiya-esanāsuttaŋ
55. Vuttañhetaŋ bhagavatā, vuttamarahatāti me sutaŋ–

‘ tisso imā, bhikkhave, esanā. Katamā tisso? Kāmesanā, bhavesanā, brahmacariyesanā imā kho, bhikkhave, tisso esanā’ ti. Etamatthaŋ bhagavā avoca. Tatthetaŋ iti vuccati–


‘Kāmesanā bhavesanā, brahmacariyesanā saha;


Iti saccaparāmāso, diţţhiţţhānā samussayā.


‘Sabbarāgavirattassa, taņhakkhayavimuttino;


Esanā paţinissaţţhā, diţţhiţţhānā samūhatā.


Esanānaŋ khayā bhikkhu, nirāso akathankathī’ ti.

Ayampi attho vutto bhagavatā, iti me sutanti. Chaţţhaŋ.

7. Paţhama-āsavasuttaŋ
56. Vuttañhetaŋ bhagavatā, vuttamarahatāti me sutaŋ–

‘Tayome, bhikkhave, āsavā. Katame tayo? Kāmāsavo, bhavāsavo, avijjāsavo– ime kho, bhikkhave, tayo āsavā’ ti. Etamatthaŋ bhagavā avoca. Tatthetaŋ iti vuccati–


‘Samāhito (p. 229) sampajāno, sato buddhassa sāvako;


Āsave ca pajānāti, āsavānañca sambhavaŋ.


‘Yattha cetā nirujjhanti, maggañca khayagāminaŋ;


Āsavānaŋ khayā bhikkhu, nicchāto parinibbuto’ ti.

Ayampi attho vutto bhagavatā, iti me sutanti. Sattamaŋ.

8. Dutiya-āsavasuttaŋ
57. Vuttañhetaŋ bhagavatā, vuttamarahatāti me sutaŋ–

‘Tayome, bhikkhave, āsavā. Katame tayo? Kāmāsavo, bhavāsavo, avijjāsavo– ime kho, bhikkhave, tayo āsavā’ ti. Etamatthaŋ bhagavā avoca. Tatthetaŋ iti vuccati–


‘Yassa kāmāsavo khīņo, avijjā ca virājitā.


Bhavāsavo parikkhīņo, vippamutto nirūpadhi.


Dhāreti antimaŋ dehaŋ, jetvā māraŋ savāhinin’ ti .

Ayampi attho vutto bhagavatā, iti me sutanti. Aţţhamaŋ.

9. Taņhāsuttaŋ
58. Vuttañhetaŋ bhagavatā, vuttamarahatāti me sutaŋ–

‘ tisso imā, bhikkhave, taņhā. Katamā tisso? Kāmataņhā, bhavataņhā, vibhavataņhā– imā kho, bhikkhave, tisso taņhā’ ti. Etamatthaŋ bhagavā avoca. Tatthetaŋ iti vuccati–


‘Taņhāyogena saŋyuttā, rattacittā bhavābhave;


Te yogayuttā mārassa, ayogakkhemino janā.


Sattā gacchanti saŋsāraŋ, jātīmaraņagāmino.


‘Ye ca taņhaŋ pahantvāna, vītataņhā bhavābhave;


Te ve pārangatā loke, ye pattā āsavakkhayan’ ti.

Ayampi attho vutto bhagavatā, iti me sutanti. Navamaŋ.

10. Māradheyyasuttaŋ
59. Vuttañhetaŋ (p. 230) bhagavatā, vuttamarahatāti me sutaŋ–

‘Tīhi, bhikkhave, dhammehi samannāgato bhikkhu atikkamma māradheyyaŋ ādiccova virocati. Katamehi tīhi? Idha, bhikkhave, bhikkhu asekhena sīlakkhandhena samannāgato hoti, asekhena samādhikkhandhena samannāgato hoti, asekhena paññākkhandhena samannāgato hoti– imehi kho, bhikkhave, tīhi dhammehi samannāgato bhikkhu atikkamma māradheyyaŋ ādiccova virocatī’ ti. Etamatthaŋ bhagavā avoca. Tatthetaŋ iti vuccati–


‘Sīlaŋ samādhi paññā ca, yassa ete subhāvitā;


Atikkamma māradheyyaŋ, ādiccova virocatī’ ti.

Ayampi attho vutto bhagavatā, iti me sutanti. Dasamaŋ.

Paţhamo vaggo niţţhito.

Tassuddānaŋ–

Mūladhātu atha vedanā duve, esanā ca duve āsavā duve;

Taņhāto ca atha māradheyyato, vaggamāhu paţhamanti muttamanti.

2. Dutiyavaggo

1. Puññakiriyavatthusuttaŋ
60. Vuttañhetaŋ bhagavatā, vuttamarahatāti me sutaŋ–

‘Tīņimāni, bhikkhave, puññakiriyavatthūni. Katamāni tīņi? Dānamayaŋ puññakiriyavatthu, sīlamayaŋ puññakiriyavatthu, bhāvanāmayaŋ puññakiriyavatthu– imāni (p. 231) kho, bhikkhave, tīņi puññakiriyavatthūnī’ ti. Etamatthaŋ bhagavā avoca. Tatthetaŋ iti vuccati–


‘Puññameva so sikkheyya, āyataggaŋ sukhudrayaŋ.


Dānañca samacariyañca, mettacittañca bhāvaye.


‘Ete dhamme bhāvayitvā, tayo sukhasamuddaye;


Abyāpajjhaŋ sukhaŋ lokaŋ, paņđito upapajjatī’ ti.

Ayampi attho vutto bhagavatā, iti me sutanti. Paţhamaŋ.

2. Cakkhusuttaŋ
61. Vuttañhetaŋ bhagavatā, vuttamarahatāti me sutaŋ–

‘Tīņimāni, bhikkhave, cakkhūni. Katamāni tīņi? Maŋsacakkhu, dibbacakkhu, paññācakkhu– imāni kho, bhikkhave, tīņi cakkhūnī’ ti. Etamatthaŋ bhagavā avoca. Tatthetaŋ iti vuccati –


‘Maŋsacakkhu dibbacakkhu, paññācakkhu anuttaraŋ;


Etāni tīņi cakkhūni, akkhāsi purisuttamo.


‘Maŋsacakkhussa uppādo, maggo dibbassa cakkhuno;


Yato ñāņaŋ udapādi, paññācakkhu anuttaraŋ.


Yassa cakkhussa paţilābhā, sabbadukkhā pamuccatī’ ti.

Ayampi attho vutto bhagavatā, iti me sutanti. Dutiyaŋ.

3. Indriyasuttaŋ
62. Vuttañhetaŋ bhagavatā, vuttamarahatāti me sutaŋ–

‘Tīņimāni, bhikkhave, indriyāni. Katamāni tīņi? Anaññātaññassāmītindriyaŋ, aññindriyaŋ, aññātāvindriyaŋ– imāni kho, bhikkhave, tīņi indriyānī’ ti. Etamatthaŋ bhagavā avoca. Tatthetaŋ iti vuccati–


‘Sekhassa sikkhamānassa, ujumaggānusārino;


Khayasmiŋ paţhamaŋ ñāņaŋ, tato aññā anantarā.


‘Tato (p. 232) aññā vimuttassa, ñāņaŋ ve hoti tādino;


Akuppā me vimuttīti, bhavasaŋyojanakkhayā.


‘Sa ve indriyasampanno, santo santipade rato;


Dhāreti antimaŋ dehaŋ, jetvā māraŋ savāhinin’ ti.

Ayampi attho vutto bhagavatā, iti me sutanti. Tatiyaŋ.

4. Addhāsuttaŋ
63. Vuttañhetaŋ bhagavatā, vuttamarahatāti me sutaŋ–

‘Tayome, bhikkhave, addhā. Katame tayo? Atīto addhā, anāgato addhā, paccuppanno addhā– ime kho, bhikkhave, tayo addhā’ ti. Etamatthaŋ bhagavā avoca. Tatthetaŋ iti vuccati–


‘Akkheyyasaññino sattā, akkheyyasmiŋ patiţţhitā;


Akkheyyaŋ apariññāya, yogamāyanti maccuno.


‘Akkheyyañca pariññāya, akkhātāraŋ na maññati;


Phuţţho vimokkho manasā, santipadamanuttaraŋ.


‘Sa ve akkheyyasampanno, santo santipade rato;


Sankhāyasevī dhammaţţho, sankhyaŋ nopeti vedagū’ ti.

Ayampi attho vutto bhagavatā, iti me sutanti. Catutthaŋ.

5. Duccaritasuttaŋ
64. Vuttañhetaŋ bhagavatā, vuttamarahatāti me sutaŋ–

‘Tīņimāni, bhikkhave, duccaritāni. Katamāni tīņi? Kāyaduccaritaŋ, vacīduccaritaŋ, manoduccaritaŋ– imāni kho, bhikkhave, tīņi duccaritānī’ ti. Etamatthaŋ bhagavā avoca. Tatthetaŋ iti vuccati–


‘Kāyaduccaritaŋ katvā, vacīduccaritāni ca;


Manoduccaritaŋ katvā, yañcaññaŋ dosasaŋhitaŋ.


‘Akatvā (p. 233) kusalaŋ kammaŋ, katvānākusalaŋ bahuŋ.


Kāyassa bhedā duppañño, nirayaŋ sopapajjatī’ ti.

Ayampi attho vutto bhagavatā, iti me sutanti. Pañcamaŋ.

6. Sucaritasuttaŋ
65. Vuttañhetaŋ bhagavatā, vuttamarahatāti me sutaŋ–

‘Tīņimāni, bhikkhave, sucaritāni. Katamāni tīņi? Kāyasucaritaŋ, vacīsucaritaŋ, manosucaritaŋ– imāni kho, bhikkhave, tīņi sucaritānī’ ti. Etamatthaŋ bhagavā avoca. Tatthetaŋ iti vuccati–


‘Kāyaduccaritaŋ hitvā, vacīduccaritāni ca;


Manoduccaritaŋ hitvā, yañcaññaŋ dosasaŋhitaŋ.


‘Akatvākusalaŋ kammaŋ, katvāna kusalaŋ bahuŋ;


Kāyassa bhedā sappañño, saggaŋ so upapajjatī’ ti.

Ayampi attho vutto bhagavatā, iti me sutanti. Chaţţhaŋ.

7. Soceyyasuttaŋ
66. Vuttañhetaŋ bhagavatā, vuttamarahatāti me sutaŋ–

‘Tīņimāni, bhikkhave, soceyyāni. Katamāni tīņi? Kāyasoceyyaŋ, vacīsoceyyaŋ, manosoceyyaŋ– imāni kho, bhikkhave, tīņi soceyyānī’ ti. Etamatthaŋ bhagavā avoca. Tatthetaŋ iti vuccati–


‘Kāyasuciŋ vacīsuciŋ, cetosucimanāsavaŋ;


Suciŋ soceyyasampannaŋ, āhu sabbappahāyinan’ ti .

Ayampi attho vutto bhagavatā, iti me sutanti. Sattamaŋ.

8. Moneyyasuttaŋ
67. Vuttañhetaŋ (p. 234) bhagavatā, vuttamarahatāti me sutaŋ–

‘Tīņimāni, bhikkhave, moneyyāni. Katamāni tīņi? Kāyamoneyyaŋ, vacīmoneyyaŋ, manomoneyyaŋ– imāni kho, bhikkhave, tīņi moneyyānī’ ti. Etamatthaŋ bhagavā avoca. Tatthetaŋ iti vuccati–


‘Kāyamuniŋ vacīmuniŋ, manomunimanāsavaŋ;


Muniŋ moneyyasampannaŋ, āhu ninhātapāpakan’ ti .

Ayampi attho vutto bhagavatā, iti me sutanti. Aţţhamaŋ.

9. Paţhamarāgasuttaŋ
68. Vuttañhetaŋ bhagavatā, vuttamarahatāti me sutaŋ–

‘Yassa kassaci, bhikkhave, rāgo appahīno, doso appahīno, moho appahīno– ayaŋ vuccati, bhikkhave, “baddho mārassa paţimukkassa mārapāso yathākāmakaraņīyo pāpimato”. Yassa kassaci, bhikkhave, rāgo pahīno, doso pahīno, moho pahīno– ayaŋ vuccati, bhikkhave, “abaddho mārassa omukkassa mārapāso na yathā kāmakaraņīyo pāpimato”‘ ti. Etamatthaŋ bhagavā avoca. Tatthetaŋ iti vuccati–


‘Yassa rāgo ca doso ca, avijjā ca virājitā.


Taŋ bhāvitattaññataraŋ, brahmabhūtaŋ tathāgataŋ.


Buddhaŋ verabhayātītaŋ, āhu sabbappahāyinan’ ti.

Ayampi attho vutto bhagavatā, iti me sutanti. Navamaŋ.

10. Dutiyarāgasuttaŋ
69. Vuttañhetaŋ bhagavatā, vuttamarahatāti me sutaŋ–

‘Yassa kassaci, bhikkhave, bhikkhussa vā bhikkhuniyā vā rāgo appahīno, doso appahīno, moho appahīno– ayaŋ vuccati, bhikkhave, na “atari (p. 235) samuddaŋ sa-ūmiŋ savīciŋ sāvaţţaŋ sagahaŋ sarakkhasaŋ”. Yassa kassaci, bhikkhave, bhikkhussa vā bhikkhuniyā vā rāgo pahīno, doso pahīno, moho pahīno– ayaŋ vuccati, bhikkhave, “atari samuddaŋ sa-ūmiŋ savīciŋ sāvaţţaŋ sagahaŋ sarakkhasaŋ, tiņņo pārangato thale tiţţhati brāhmaņo”‘ ti. Etamatthaŋ bhagavā avoca. Tatthetaŋ iti vuccati–


‘Yassa rāgo ca doso ca, avijjā ca virājitā;


Somaŋ samuddaŋ sagahaŋ sarakkhasaŋ, sa-ūmibhayaŋ duttaraŋ accatāri.


‘Sangātigo maccujaho nirūpadhi, pahāsi dukkhaŋ apunabbhavāya.


Atthangato so na pamāņameti, amohayi maccurājanti brūmī’ ti.

Ayampi attho vutto bhagavatā, iti me sutanti. Dasamaŋ.

Dutiyo vaggo niţţhito.

Tassuddānaŋ–

Puññaŋ cakkhu atha indriyāni, addhā ca caritaŋ duve soci .

Muno atha rāgaduve, puna vaggamāhu dutiyamuttamanti.

3. Tatiyavaggo

1. Micchādiţţhikasuttaŋ
70. Vuttañhetaŋ bhagavatā, vuttamarahatāti me sutaŋ–

‘Diţţhā mayā, bhikkhave, sattā kāyaduccaritena samannāgatā vacīduccaritena samannāgatā manoduccaritena samannāgatā ariyānaŋ upavādakā micchādiţţhikā micchādiţţhikammasamādānā. Te kāyassa bhedā paraŋ maraņā apāyaŋ duggatiŋ vinipātaŋ nirayaŋ upapannā.

‘Taŋ (p. 236) kho panāhaŋ, bhikkhave, nāññassa samaņassa vā brāhmaņassa vā sutvā vadāmi. Diţţhā mayā, bhikkhave, sattā kāyaduccaritena samannāgatā vacīduccaritena samannāgatā manoduccaritena samannāgatā ariyānaŋ upavādakā micchādiţţhikā micchādiţţhikammasamādānā. Te kāyassa bhedā paraŋ maraņā apāyaŋ duggatiŋ vinipātaŋ nirayaŋ upapannā. Api ca, bhikkhave, yadeva sāmaŋ ñātaŋ sāmaŋ diţţhaŋ sāmaŋ viditaŋ tadevāhaŋ vadāmi.

‘Diţţhā mayā, bhikkhave, sattā kāyaduccaritena samannāgatā vacīduccaritena samannāgatā manoduccaritena samannāgatā ariyānaŋ upavādakā micchādiţţhikā micchādiţţhikammasamādānā. Te kāyassa bhedā paraŋ maraņā apāyaŋ duggatiŋ vinipātaŋ nirayaŋ upapannā’ ti. Etamatthaŋ bhagavā avoca. Tatthetaŋ iti vuccati–


‘Micchā manaŋ paņidhāya, micchā vācañca bhāsiya .


Micchā kammāni katvāna, kāyena idha puggalo.


‘Appassutāpuññakaro, appasmiŋ idha jīvite.


Kāyassa bhedā duppañño, nirayaŋ sopapajjatī’ ti.

Ayampi attho vutto bhagavatā, iti me sutanti. Paţhamaŋ.

2. Sammādiţţhikasuttaŋ
71. Vuttañhetaŋ bhagavatā, vuttamarahatāti me sutaŋ–

‘Diţţhā mayā, bhikkhave, sattā kāyasucaritena samannāgatā vacīsucaritena samannāgatā manosucaritena samannāgatā ariyānaŋ anupavādakā sammādiţţhikā sammādiţţhikammasamādānā. Te kāyassa bhedā paraŋ maraņā sugatiŋ saggaŋ lokaŋ upapannā.

‘Taŋ kho panāhaŋ, bhikkhave, nāññassa samaņassa vā brāhmaņassa vā sutvā vadāmi. Diţţhā mayā bhikkhave, sattā kāyasucaritena samannāgatā vacīsucaritena samannāgatā manosucaritena samannāgatā ariyānaŋ anupavādakā sammādiţţhikā sammādiţţhikammasamādānā. Te kāyassa bhedā paraŋ (p. 237) maraņā sugatiŋ saggaŋ lokaŋ upapannā. Api ca, bhikkhave, yadeva sāmaŋ ñātaŋ sāmaŋ diţţhaŋ sāmaŋ viditaŋ tadevāhaŋ vadāmi.

‘Diţţhā mayā, bhikkhave, sattā kāyasucaritena samannāgatā vacīsucaritena samannāgatā manosucaritena samannāgatā ariyānaŋ anupavādakā sammādiţţhikā sammādiţţhikammasamādānā. Te kāyassa bhedā paraŋ maraņā sugatiŋ saggaŋ lokaŋ upapannā’ ti. Etamatthaŋ bhagavā avoca. Tatthetaŋ iti vuccati–


‘Sammā manaŋ paņidhāya, sammā vācañca bhāsiya;


Sammā kammāni katvāna, kāyena idha puggalo.


‘Bahussuto puññakaro, appasmiŋ idha jīvite;


Kāyassa bhedā sappañño, saggaŋ so upapajjatī’ ti.

Ayampi attho vutto bhagavatā, iti me sutanti. Dutiyaŋ.

3. Nissaraņiyasuttaŋ
72. Vuttañhetaŋ bhagavatā, vuttamarahatāti me sutaŋ–

‘ tisso imā, bhikkhave, nissaraņiyā dhātuyo. Katamā tisso? Kāmānametaŋ nissaraņaŋ yadidaŋ nekkhammaŋ, rūpānametaŋ nissaraņaŋ yadidaŋ āruppaŋ, yaŋ kho pana kiñci bhūtaŋ sankhataŋ paţiccasamuppannaŋ nirodho tassa nissaraņaŋ– imā kho, bhikkhave, tisso nissaraņiyā dhātuyo’ ti. Etamatthaŋ bhagavā avoca. Tatthetaŋ iti vuccati–


‘Kāmanissaraņaŋ ñatvā, rūpānañca atikkamaŋ;


Sabbasankhārasamathaŋ, phusaŋ ātāpi sabbadā.


‘Sa ve sammaddaso bhikkhu, yato tattha vimuccati;


Abhiññāvosito santo, sa ve yogātigo munī’ ti.

Ayampi attho vutto bhagavatā, iti me sutanti. Tatiyaŋ.

4. Santatarasuttaŋ
73. Vuttañhetaŋ (p. 238) bhagavatā, vuttamarahatāti me sutaŋ–

‘Rūpehi, bhikkhave, arūpā santatarā, arūpehi nirodho santataro’ ti. Etamatthaŋ bhagavā avoca. Tatthetaŋ iti vuccati–


‘Ye ca rūpūpagā sattā, ye ca arūpaţţhāyino;


Nirodhaŋ appajānantā, āgantāro punabbhavaŋ.


‘Ye ca rūpe pariññāya, arūpesu asaņţhitā;


Nirodhe ye vimuccanti, te janā maccuhāyino.


‘Kāyena amataŋ dhātuŋ, phusayitvā nirūpadhiŋ;


Upadhippaţinissaggaŋ, sacchikatvā anāsavo.


Deseti sammāsambuddho, asokaŋ virajaŋ padan’ ti.

Ayampi attho vutto bhagavatā, iti me sutanti. Catutthaŋ.

5. Puttasuttaŋ
74. Vuttañhetaŋ bhagavatā, vuttamarahatāti me sutaŋ–

‘Tayome, bhikkhave, puttā santo saŋvijjamānā lokasmiŋ. Katame tayo? Atijāto, anujāto, avajātoti.

‘Kathañca bhikkhave, putto atijāto hoti? Idha, bhikkhave, puttassa mātāpitaro honti na buddhaŋ saraņaŋ gatā, na dhammaŋ saraņaŋ gatā, na sanghaŋ saraņaŋ gatā; pāņātipātā appaţiviratā, adinnādānā appaţiviratā, kāmesumicchācārā appaţiviratā, musāvādā appaţiviratā, surāmerayamajjapamādaţţhānā appaţiviratā, dussīlā pāpadhammā. Putto ca nesaŋ hoti buddhaŋ saraņaŋ gato, dhammaŋ saraņaŋ gato, sanghaŋ saraņaŋ gato; pāņātipātā paţivirato, adinnādānā paţivirato, kāmesumicchācārā paţivirato, musāvādā paţivirato, surāmerayamajjapamādaţţhānā paţivirato, sīlavā kalyāņadhammo. Evaŋ kho, bhikkhave, putto atijāto hoti.

‘Kathañca (p. 239) bhikkhave, putto anujāto hoti? Idha, bhikkhave, puttassa mātāpitaro honti buddhaŋ saraņaŋ gatā, dhammaŋ saraņaŋ gatā, sanghaŋ saraņaŋ gatā; pāņātipātā paţiviratā, adinnādānā paţiviratā, kāmesumicchācārā paţiviratā, musāvādā paţiviratā, surāmerayamajjapamādaţţhānā paţiviratā, sīlavanto kalyāņadhammā. Puttopi nesaŋ hoti buddhaŋ saraņaŋ gato, dhammaŋ saraņaŋ gato, sanghaŋ saraņaŋ gato; pāņātipātā paţivirato, adinnādānā paţivirato, kāmesumicchācārā paţivirato, musāvādā paţivirato, surāmerayamajjapamādaţţhānā paţivirato, sīlavā kalyāņadhammo. Evaŋ kho, bhikkhave, putto anujāto hoti.

‘Kathañca bhikkhave, putto avajāto hoti? Idha, bhikkhave, puttassa mātāpitaro honti buddhaŋ saraņaŋ gatā, dhammaŋ saraņaŋ gatā, sanghaŋ saraņaŋ gatā; pāņātipātā paţiviratā, adinnādānā paţiviratā, kāmesumicchācārā paţiviratā, musāvādā paţiviratā, surāmerayamajjapamādaţţhānā paţiviratā, sīlavanto kalyāņadhammā. Putto ca nesaŋ hoti na buddhaŋ saraņaŋ gato, na dhammaŋ saraņaŋ gato, na sanghaŋ saraņaŋ gato; pāņātipātā appaţivirato, adinnādānā appaţivirato, kāmesumicchācārā appaţivirato, musāvādā appaţivirato, surāmerayamajjapamādaţţhānā appaţivirato, dussīlo pāpadhammo. Evaŋ kho, bhikkhave, putto avajāto hoti. Ime kho, bhikkhave, tayo puttā santo saŋvijjamānā lokasmin’ ti. Etamatthaŋ bhagavā avoca. Tatthetaŋ iti vuccati–


‘Atijātaŋ anujātaŋ, puttamicchanti paņđitā;


Avajātaŋ na icchanti, yo hoti kulagandhano.


‘Ete kho puttā lokasmiŋ, ye bhavanti upāsakā;


Saddhā sīlena sampannā, vadaññū vītamaccharā.


Cando abbhaghanā mutto, parisāsu virocare’ ti.

Ayampi attho vutto bhagavatā, iti me sutanti. Pañcamaŋ.

6. Avuţţhikasuttaŋ
75. Vuttañhetaŋ bhagavatā, vuttamarahatāti me sutaŋ–

‘Tayome, bhikkhave, puggalā santo saŋvijjamānā lokasmiŋ. Katame tayo? Avuţţhikasamo padesavassī, sabbatthābhivassī.

‘Kathañca (p. 240) bhikkhave, puggalo avuţţhikasamo hoti? Idha, bhikkhave, ekacco puggalo sabbesaññeva na dātā hoti, samaņabrāhmaņakapaņaddhikavanibbakayācakānaŋ annaŋ pānaŋ vatthaŋ yānaŋ mālāgandhavilepanaŋ seyyāvasathapadīpeyyaŋ. Evaŋ kho, bhikkhave, puggalo avuţţhikasamo hoti.

‘Kathañca, bhikkhave, puggalo padesavassī hoti? Idha, bhikkhave, ekacco puggalo ekaccānaŋ dātā (hoti), ekaccānaŋ na dātā hoti samaņabrāhmaņakapaņaddhikavanibbakayācakānaŋ annaŋ pānaŋ vatthaŋ yānaŋ mālāgandhavilepanaŋ seyyāvasathapadīpeyyaŋ. Evaŋ kho, bhikkhave, puggalo padesavassī hoti.

‘Kathañca, bhikkhave, puggalo sabbatthābhivassī hoti? Idha, bhikkhave, ekacco puggalo sabbesaŋva deti, samaņabrāhmaņakapaņaddhikavanibbakayācakānaŋ annaŋ pānaŋ vatthaŋ yānaŋ mālāgandhavilepanaŋ seyyāvasathapadīpeyyaŋ. Evaŋ kho, bhikkhave, puggalo sabbatthābhivassī hoti. Ime kho, bhikkhave, tayo puggalā santo saŋvijjamānā lokasmin’ ti. Etamatthaŋ bhagavā avoca. Tatthetaŋ iti vuccati–


‘Na samaņe na brāhmaņe, na kapaņaddhikavanibbake;


Laddhāna saŋvibhājeti, annaŋ pānañca bhojanaŋ.


Taŋ ve avuţţhikasamoti, āhu naŋ purisādhamaŋ.


‘Ekaccānaŋ na dadāti, ekaccānaŋ pavecchati;


Taŋ ve padesavassīti, āhu medhāvino janā.


‘Subhikkhavāco puriso, sabbabhūtānukampako;


Āmodamāno pakireti, detha dethāti bhāsati.


‘Yathāpi megho thanayitvā, gajjayitvā pavassati;


Thalaŋ ninnañca pūreti, abhisandantova vārinā.


‘Evameva (p. 241) idhekacco, puggalo hoti tādiso;


Dhammena saŋharitvāna, uţţhānādhigataŋ dhanaŋ.


Tappeti annapānena, sammā patte vanibbake’ ti.

Ayampi attho vutto bhagavatā, iti me sutanti. Chaţţhaŋ.

7. Sukhapatthanāsuttaŋ
76. Vuttañhetaŋ bhagavatā, vuttamarahatāti me sutaŋ–

‘Tīņimāni, bhikkhave, sukhāni patthayamāno sīlaŋ rakkheyya paņđito. Katamāni tīņi? Pasaŋsā me āgacchatūti sīlaŋ rakkheyya paņđito, bhogā me uppajjantūti sīlaŋ rakkheyya paņđito, kāyassa bhedā paraŋ maraņā sugatiŋ saggaŋ lokaŋ upapajjissāmīti sīlaŋ rakkheyya paņđito. Imāni kho, bhikkhave, tīņi sukhāni patthayamāno sīlaŋ rakkheyya paņđito’ ti. Etamatthaŋ bhagavā avoca. Tatthetaŋ iti vuccati–


‘Sīlaŋ rakkheyya medhāvī, patthayāno tayo sukhe;


Pasaŋsaŋ vittalābhañca, pecca sagge pamodanaŋ.


‘Akarontopi ce pāpaŋ, karontamupasevati;


Sankiyo hoti pāpasmiŋ, avaņņo cassa rūhati.


‘Yādisaŋ kurute mittaŋ, yādisaŋ cūpasevati;


Sa ve tādisako hoti, sahavāso hi tādiso.


‘Sevamāno sevamānaŋ, samphuţţho samphusaŋ paraŋ;


Saro diddho kalāpaŋva, alittamupalimpati.


Upalepabhayā dhīro, neva pāpasakhā siyā.


‘Pūtimacchaŋ kusaggena, yo naro upanayhati;


Kusāpi pūti vāyanti, evaŋ bālūpasevanā.


‘Tagarañca palāsena, yo naro upanayhati;


Pattāpi surabhi vāyanti, evaŋ dhīrūpasevanā.


‘Tasmā (p. 242) pattapuţasseva, ñatvā sampākamattano;


Asante nupaseveyya, sante seveyya paņđito.


Asanto nirayaŋ nenti, santo pāpenti suggatin’ ti.

Ayampi attho vutto bhagavatā, iti me sutanti. Sattamaŋ.

8. Bhidurasuttaŋ
77. Vuttañhetaŋ bhagavatā, vuttamarahatāti me sutaŋ–

‘Bhidurāyaŋ, bhikkhave, kāyo, viññāņaŋ virāgadhammaŋ, sabbe upadhī aniccā dukkhā vipariņāmadhammā’ ti. Etamatthaŋ bhagavā avoca. Tatthetaŋ iti vuccati–


‘Kāyañca bhiduraŋ ñatvā, viññāņañca virāgunaŋ .


Upadhīsu bhayaŋ disvā, jātimaraņamaccagā.


Sampatvā paramaŋ santiŋ, kālaŋ kankhati bhāvitatto’ ti.

Ayampi attho vutto bhagavatā, iti me sutanti. Aţţhamaŋ.

9. Dhātusosaŋsandanasuttaŋ
78. Vuttañhetaŋ bhagavatā, vuttamarahatāti me sutaŋ–

‘Dhātuso, bhikkhave, sattā sattehi saddhiŋ saŋsandanti samenti. Hīnādhimuttikā sattā hīnādhimuttikehi sattehi saddhiŋ saŋsandanti samenti, kalyāņādhimuttikā sattā kalyāņādhimuttikehi sattehi saddhiŋ saŋsandanti samenti.

‘Atītampi, bhikkhave, addhānaŋ dhātusova sattā sattehi saddhiŋ saŋsandiŋsu samiŋsu. Hīnādhimuttikā sattā hīnādhimuttikehi sattehi saddhiŋ saŋsandiŋsu samiŋsu, kalyāņādhimuttikā sattā kalyāņādhimuttikehi sattehi saddhiŋ saŋsandiŋsu samiŋsu.

‘Anāgatampi (p. 243) bhikkhave, addhānaŋ dhātusova sattā sattehi saddhiŋ saŋsandissanti samessanti. Hīnādhimuttikā sattā hīnādhimuttikehi sattehi saddhiŋ saŋsandissanti samessanti, kalyāņādhimuttikā sattā kalyāņādhimuttikehi sattehi saddhiŋ saŋsandissanti samessanti.

‘Etarahipi, bhikkhave, paccuppanaŋ addhānaŋ dhātusova sattā sattehi saddhiŋ saŋsandanti samenti. Hīnādhimuttikā sattā hīnādhimuttikehi sattehi saddhiŋ saŋsandanti samenti, kalyāņādhimuttikā sattā kalyāņādhimuttikehi sattehi saddhiŋ saŋsandanti samentī’ ti. Etamatthaŋ bhagavā avoca. Tatthetaŋ iti vuccati–


‘Saŋsaggā vanatho jāto, asaŋsaggena chijjati;


Parittaŋ dārumāruyha, yathā sīde mahaņņave.


‘Evaŋ kusītamāgamma, sādhujīvīpi sīdati;


Tasmā taŋ parivajjeyya, kusītaŋ hīnavīriyaŋ.


‘Pavivittehi ariyehi, pahitattehi jhāyibhi;


Niccaŋ āraddhavīriyehi, paņđitehi sahāvase’ ti.

Ayampi attho vutto bhagavatā, iti me sutanti. Navamaŋ.

10. Parihānasuttaŋ
79. Vuttañhetaŋ bhagavatā, vuttamarahatāti me sutaŋ–

‘Tayome, bhikkhave, dhammā sekhassa bhikkhuno parihānāya saŋvattanti. Katame tayo? Idha, bhikkhave, sekho bhikkhu kammārāmo hoti, kammarato, kammārāmatamanuyutto; bhassārāmo hoti, bhassarato, bhassārāmatamanuyutto; niddārāmo hoti, niddārato, niddārāmatamanuyutto. Ime kho, bhikkhave, tayo dhammā sekhassa bhikkhuno parihānāya saŋvattanti.

‘Tayome, bhikkhave, dhammā sekhassa bhikkhuno aparihānāya saŋvattanti. Katame tayo? Idha, bhikkhave, sekho bhikkhu na kammārāmo hoti, na kammarato, na kammārāmatamanuyutto; na bhassārāmo hoti, na bhassarato, na bhassārāmatamanuyutto; na niddārāmo hoti, na niddārato (p. 244) na niddārāmatamanuyutto. Ime kho, bhikkhave, tayo dhammā sekhassa bhikkhuno aparihānāya saŋvattantī’ ti. Etamatthaŋ bhagavā avoca. Tatthetaŋ iti vuccati–


‘Kammārāmo bhassārāmo, niddārāmo ca uddhato;


Abhabbo tādiso bhikkhu, phuţţhuŋ sambodhimuttamaŋ.


‘Tasmā hi appakiccassa, appamiddho anuddhato;


Bhabbo so tādiso bhikkhu, phuţţhuŋ sambodhimuttaman’ ti.

Ayampi attho vutto bhagavatā, iti me sutanti. Dasamaŋ.

Tatiyo vaggo niţţhito.

Tassuddānaŋ–

Dve diţţhī nissaraņaŋ rūpaŋ, putto avuţţhikena ca;

Sukhā ca bhiduro dhātu, parihānena te dasāti.

4. Catutthavaggo

1. Vitakkasuttaŋ
80. Vuttañhetaŋ bhagavatā, vuttamarahatāti me sutaŋ–

‘Tayome, bhikkhave, akusalavitakkā. Katame tayo? Anavaññattipaţisaŋyutto vitakko, lābhasakkārasilokapaţisaŋyutto vitakko, parānuddayatāpaţisaŋyutto vitakko. Ime kho, bhikkhave, tayo akusalavitakkā’ ti Etamatthaŋ bhagavā avoca. Tatthetaŋ iti vuccati–


‘Anavaññattisaŋyutto, lābhasakkāragāravo;


Sahanandī amaccehi, ārā saŋyojanakkhayā.


‘Yo ca puttapasuŋ hitvā, vivāhe saŋharāni ca;


Bhabbo so tādiso bhikkhu, phuţţhuŋ sambodhimuttaman’ ti.

Ayampi attho vutto bhagavatā, iti me sutanti. Paţhamaŋ.

2. Sakkārasuttaŋ
81. Vuttañhetaŋ (p. 245) bhagavatā, vuttamarahatāti me sutaŋ–

‘Diţţhā mayā, bhikkhave, sattā sakkārena abhibhūtā, pariyādinnacittā, kāyassa bhedā paraŋ maraņā apāyaŋ duggatiŋ vinipātaŋ nirayaŋ upapannā.

‘Diţţhā mayā, bhikkhave, sattā asakkārena abhibhūtā, pariyādinnacittā, kāyassa bhedā paraŋ maraņā apāyaŋ duggatiŋ vinipātaŋ nirayaŋ upapannā.

‘Diţţhā mayā, bhikkhave, sattā sakkārena ca asakkārena ca tadubhayena abhibhūtā, pariyādinnacittā, kāyassa bhedā paraŋ maraņā apāyaŋ duggatiŋ vinipātaŋ nirayaŋ upapannā.

‘Taŋ kho panāhaŋ, bhikkhave, nāññassa samaņassa vā brāhmaņassa vā sutvā vadāmi; ( ) api ca, bhikkhave, yadeva me sāmaŋ ñātaŋ sāmaŋ diţţhaŋ sāmaŋ viditaŋ tamevāhaŋ vadāmi.

‘Diţţhā mayā, bhikkhave, sattā sakkārena abhibhūtā, pariyādinnacittā, kāyassa bhedā paraŋ maraņā apāyaŋ duggatiŋ vinipātaŋ nirayaŋ upapannā.

‘Diţţhā mayā, bhikkhave, sattā asakkārena abhibhūtā, pariyādinnacittā, kāyassa bhedā paraŋ maraņā apāyaŋ duggatiŋ vinipātaŋ nirayaŋ upapannā.

‘Diţţhā mayā, bhikkhave, sattā sakkārena ca asakkārena ca tadubhayena abhibhūtā, pariyādinnacittā, kāyassa bhedā paraŋ maraņā apāyaŋ duggatiŋ vinipātaŋ nirayaŋ upapannā’ ti. Etamatthaŋ bhagavā avoca. Tatthetaŋ iti vuccati–


‘Yassa sakkariyamānassa, asakkārena cūbhayaŋ;


Samādhi na vikampati, appamādavihārino .


‘Taŋ (p. 246) jhāyinaŋ sātatikaŋ, sukhumaŋ diţţhivipassakaŋ


Upādānakkhayārāmaŋ, āhu sappuriso itī’ ti.

Ayampi attho vutto bhagavatā, iti me sutanti. Dutiyaŋ.

3. Devasaddasuttaŋ
82. Vuttañhetaŋ bhagavatā, vuttamarahatāti me sutaŋ–

‘Tayome, bhikkhave, devesu devasaddā niccharanti samayā samayaŋ upādāya. Katame tayo? Yasmiŋ, bhikkhave, samaye ariyasāvako kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajjāya ceteti, tasmiŋ samaye devesu devasaddo niccharati– “eso ariyasāvako mārena saddhiŋ sangāmāya cetetī” ti. Ayaŋ, bhikkhave, paţhamo devesu devasaddo niccharati samayā samayaŋ upādāya.

‘Puna caparaŋ, bhikkhave, yasmiŋ samaye ariyasāvako sattannaŋ bodhipakkhiyānaŋ dhammānaŋ bhāvanānuyogamanuyutto viharati, tasmiŋ samaye devesu devasaddo niccharati– “eso ariyasāvako mārena saddhiŋ sangāmetī” ti. Ayaŋ, bhikkhave, dutiyo devesu devasaddo niccharati samayā samayaŋ upādāya.

‘Puna caparaŋ, bhikkhave, yasmiŋ samaye ariyasāvako āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati, tasmiŋ samaye devesu devasaddo niccharati– “eso ariyasāvako vijitasangāmo tameva sangāmasīsaŋ abhivijiya ajjhāvasatī” ti. Ayaŋ, bhikkhave, tatiyo devesu devasaddo niccharati samayā samayaŋ upādāya. Ime kho, bhikkhave, tayo devesu devasaddā niccharanti samayā samayaŋ upādāyā’ ti. Etamatthaŋ bhagavā avoca. Tatthetaŋ iti vuccati–


‘Disvā vijitasangāmaŋ, sammāsambuddhasāvakaŋ.


Devatāpi namassanti, mahantaŋ vītasāradaŋ.


‘Namo (p. 247) te purisājañña, yo tvaŋ dujjayamajjhabhū;


Jetvāna maccuno senaŋ, vimokkhena anāvaraŋ.


‘Iti hetaŋ namassanti, devatā pattamānasaŋ;


Tañhi tassa na passanti, yena maccuvasaŋ vaje’ ti.

Ayampi attho vutto bhagavatā, iti me sutanti. Tatiyaŋ.

4. Pañcapubbanimittasuttaŋ
83. Vuttañhetaŋ bhagavatā, vuttamarahatāti me sutaŋ–

‘Yadā, bhikkhave, devo devakāyā cavanadhammo hoti, pañcassa pubbanimittāni pātubhavanti– mālā milāyanti, vatthāni kilissanti, kacchehi sedā muccanti, kāye dubbaņņiyaŋ okkamati, sake devo devāsane nābhiramatīti. Tamenaŋ, bhikkhave, devā “cavanadhammo ayaŋ devaputto” ti iti viditvā tīhi vācāhi anumodenti – “ito, bho, sugatiŋ gaccha, sugatiŋ gantvā suladdhalābhaŋ labha, suladdhalābhaŋ labhitvā suppatiţţhito bhavāhī”‘ ti.

Evaŋ vutte, aññataro bhikkhu bhagavantaŋ etadavoca– ‘kinnu kho, bhante, devānaŋ sugatigamanasankhātaŋ; kiñca, bhante, devānaŋ suladdhalābhasankhātaŋ kiŋ pana, bhante, devānaŋ suppatiţţhitasankhātan’ ti?

‘Manussattaŋ kho, bhikkhu, devānaŋ sugatigamanasankhātaŋ; yaŋ manussabhūto samāno tathāgatappavedite dhammavinaye saddhaŋ paţilabhati. Idaŋ kho, bhikkhu, devānaŋ suladdhalābhasankhātaŋ; sā kho panassa saddhā niviţţhā hoti mūlajātā patiţţhitā daļhā asaŋhāriyā samaņena vā brāhmaņena vā devena vā mārena vā brahmunā vā kenaci vā lokasmiŋ. Idaŋ kho, bhikkhu, devānaŋ suppatiţţhitasankhātan’ ti. Etamatthaŋ bhagavā avoca. Tatthetaŋ iti vuccati–


‘Yadā devo devakāyā, cavati āyusankhayā;


Tayo saddā niccharanti, devānaŋ anumodataŋ.


‘“Ito (p. 248) bho sugatiŋ gaccha, manussānaŋ sahabyataŋ;


Manussabhūto saddhamme, labha saddhaŋ anuttaraŋ.


‘“Sā te saddhā niviţţhassa, mūlajātā patiţţhitā;


Yāvajīvaŋ asaŋhīrā, saddhamme suppavedite.


‘“Kāyaduccaritaŋ hitvā, vacīduccaritāni ca;


Manoduccaritaŋ hitvā, yañcaññaŋ dosasañhitaŋ.


‘“Kāyena kusalaŋ katvā, vācāya kusalaŋ bahuŋ;


Manasā kusalaŋ katvā, appamāņaŋ nirūpadhiŋ.


‘“Tato opadhikaŋ puññaŋ, katvā dānena taŋ bahuŋ;


Aññepi macce saddhamme, brahmacariye nivesaya” .


‘Imāya anukampāya, devā devaŋ yadā vidū;


Cavantaŋ anumodenti, ehi deva punappunan’ ti.

Ayampi attho vutto bhagavatā, iti me sutanti. Catutthaŋ.

5. Bahujanahitasuttaŋ
84. Vuttañhetaŋ bhagavatā, vuttamarahatāti me sutaŋ–

‘Tayome puggalā loke uppajjamānā uppajjanti bahujanahitāya bahujanasukhāya lokānukampāya atthāya hitāya sukhāya devamanussānaŋ. Katame tayo? Idha, bhikkhave, tathāgato loke uppajjati arahaŋ sammāsambuddho vijjācaraņasampanno sugato lokavidū anuttaro purisadammasārathi satthā devamanussānaŋ buddho bhagavā. So dhammaŋ deseti ādikalyāņaŋ majjhekalyāņaŋ pariyosānakalyāņaŋ sātthaŋ sabyañjanaŋ, kevalaparipuņņaŋ parisuddhaŋ brahmacariyaŋ pakāseti. Ayaŋ, bhikkhave, paţhamo puggalo loke uppajjamāno uppajjati bahujanahitāya bahujanasukhāya lokānukampāya atthāya hitāya sukhāya devamanussānaŋ.

‘Puna caparaŋ, bhikkhave, tasseva satthu sāvako arahaŋ hoti khīņāsavo vusitavā katakaraņīyo ohitabhāro anuppattasadattho parikkhīņabhavasaŋyojano (p. 249) sammadaññā vimutto. So dhammaŋ deseti ādikalyāņaŋ majjhekalyāņaŋ pariyosānakalyāņaŋ sātthaŋ sabyañjanaŋ, kevalaparipuņņaŋ parisuddhaŋ brahmacariyaŋ pakāseti. Ayaŋ, bhikkhave, dutiyo puggalo loke uppajjamāno uppajjati bahujanahitāya bahujanasukhāya lokānukampāya atthāya hitāya sukhāya devamanussānaŋ.

‘Puna caparaŋ, bhikkhave, tasseva satthu sāvako sekho hoti pāţipado bahussuto sīlavatūpapanno. Sopi dhammaŋ deseti ādikalyāņaŋ majjhekalyāņaŋ pariyosānakalyāņaŋ sātthaŋ sabyañjanaŋ, kevalaparipuņņaŋ parisuddhaŋ brahmacariyaŋ pakāseti. Ayaŋ, bhikkhave, tatiyo puggalo loke uppajjamāno uppajjati bahujanahitāya bahujanasukhāya lokānukampāya atthāya hitāya sukhāya devamanussānaŋ. Ime kho, bhikkhave, tayo puggalā loke uppajjamānā uppajjanti bahujanahitāya bahujanasukhāya lokānukampāya atthāya hitāya sukhāya devamanussānan’ ti. Etamatthaŋ bhagavā avoca. Tatthetaŋ iti vuccati –


‘Satthā hi loke paţhamo mahesi, tassanvayo sāvako bhāvitatto.


Athāparo pāţipadopi sekho, bahussuto sīlavatūpapanno.


‘Ete tayo devamanussaseţţhā, pabhankarā dhammamudīrayantā;


Apāpuranti amatassa dvāraŋ, yogā pamocenti hujjanaŋ te.


‘Ye satthavāhena anuttarena, sudesitaŋ maggamanukkamanti;


Idheva dukkhassa karonti antaŋ, ye appamattā sugatassa sāsane’ ti.

Ayampi attho vutto bhagavatā, iti me sutanti. Pañcamaŋ.

6. Asubhānupassīsuttaŋ
85. Vuttañhetaŋ (p. 250) bhagavatā, vuttamarahatāti me sutaŋ–

‘Asubhānupassī, bhikkhave, kāyasmiŋ viharatha; ānāpānassati ca vo ajjhattaŋ parimukhaŋ sūpaţţhitā hotu; sabbasankhāresu aniccānupassino viharatha. Asubhānupassīnaŋ, bhikkhave, kāyasmiŋ viharataŋ yo subhāya dhātuyā rāgānusayo so pahīyati . Ānāpānassatiyā ajjhattaŋ parimukhaŋ sūpaţţhititāya ye bāhirā vitakkāsayā vighātapakkhikā, te na honti. Sabbasankhāresu aniccānupassīnaŋ viharataŋ yā avijjā sā pahīyati, yā vijjā sā uppajjatī’ ti. Etamatthaŋ bhagavā avoca. Tatthetaŋ iti vuccati–


‘Asubhānupassī kāyasmiŋ, ānāpāne paţissato;


Sabbasankhārasamathaŋ, passaŋ ātāpi sabbadā.


‘Sa ve sammaddaso bhikkhu, yato tattha vimuccati;


Abhiññāvosito santo, sa ve yogātigo munī’ ti.

Ayampi attho vutto bhagavatā, iti me sutanti. Chaţţhaŋ.

7. Dhammānudhammapaţipannasuttaŋ
86. Vuttañhetaŋ bhagavatā, vuttamarahatāti me sutaŋ–

‘Dhammānudhammapaţipannassa bhikkhuno ayamanudhammo hoti veyyākaraņāya– dhammānudhammapaţipannoyanti bhāsamāno dhammaññeva bhāsati no adhammaŋ, vitakkayamāno vā dhammavitakkaññeva vitakketi no adhammavitakkaŋ, tadubhayaŋ vā pana abhinivejjetvā upekkhako viharati sato sampajāno’ ti. Etamatthaŋ bhagavā avoca. Tatthetaŋ iti vuccati–


‘Dhammārāmo dhammarato, dhammaŋ anuvicintayaŋ.


Dhammaŋ anussaraŋ bhikkhu, saddhammā na parihāyati.


‘Caraŋ vā yadi vā tiţţhaŋ, nisinno uda vā sayaŋ;


Ajjhattaŋ samayaŋ cittaŋ, santimevādhigacchatī’ ti.

Ayampi attho vutto bhagavatā, iti me sutanti. Sattamaŋ.

8. Andhakaraņasuttaŋ
87. Vuttañhetaŋ (p. 251) bhagavatā, vuttamarahatāti me sutaŋ–

‘Tayome bhikkhave, akusalavitakkā andhakaraņā acakkhukaraņā aññāņakaraņā paññānirodhikā vighātapakkhikā anibbānasaŋvattanikā Katame tayo? Kāmavitakko, bhikkhave, andhakaraņo acakkhukaraņo aññāņakaraņo paññānirodhiko vighātapakkhiko anibbānasaŋvattaniko. Byāpādavitakko, bhikkhave, andhakaraņo acakkhukaraņo aññāņakaraņo paññānirodhiko vighātapakkhiko anibbānasaŋvattaniko. Vihiŋsāvitakko, bhikkhave, andhakaraņo acakkhukaraņo aññāņakaraņo paññānirodhiko vighātapakkhiko anibbānasaŋvattaniko. Ime kho, bhikkhave, tayo akusalavitakkā andhakaraņā acakkhukaraņā aññāņakaraņā paññānirodhikā vighātapakkhikā anibbānasaŋvattanikā.

‘Tayome, bhikkhave, kusalavitakkā anandhakaraņā cakkhukaraņā ñāņakaraņā paññāvuddhikā avighātapakkhikā nibbānasaŋvattanikā. Katame tayo? Nekkhammavitakko, bhikkhave, anandhakaraņo cakkhukaraņo ñāņakaraņo paññāvuddhiko avighātapakkhiko nibbānasaŋvattaniko. Abyāpādavitakko, bhikkhave, anandhakaraņo cakkhukaraņo ñāņakaraņo paññāvuddhiko avighātapakkhiko nibbānasaŋvattaniko. Avihiŋsāvitakko, bhikkhave, anandhakaraņo cakkhukaraņo ñāņakaraņo paññāvuddhiko avighātapakkhiko nibbānasaŋvattaniko. Ime kho, bhikkhave, tayo kusalavitakkā anandhakaraņā cakkhukaraņā ñāņakaraņā paññāvuddhikā avighātapakkhikā nibbānasaŋvattanikā’ ti. Etamatthaŋ bhagavā avoca. Tatthetaŋ iti vuccati–


‘Tayo vitakke kusale vitakkaye, tayo pana akusale nirākare.


Sa ve vitakkāni vicāritāni, sameti vuţţhīva rajaŋ samūhataŋ.


Sa ve vitakkūpasamena cetasā, idheva so santipadaŋ samajjhagā’ ti.

Ayampi attho vutto bhagavatā, iti me sutanti. Aţţhamaŋ.

9. Antarāmalasuttaŋ
88. Vuttañhetaŋ (p. 252) bhagavatā, vuttamarahatāti me sutaŋ–

‘Tayome, bhikkhave, antarāmalā antarā-amittā antarāsapattā antarāvadhakā antarāpaccatthikā. Katame tayo? Lobho, bhikkhave, antarāmalo antarā-amitto antarāsapatto antarāvadhako antarāpaccatthiko. Doso, bhikkhave, antarāmalo antarā-amitto antarāsapatto antarāvadhako antarāpaccatthiko. Moho, bhikkhave, antarāmalo antarā-amitto antarāsapatto antarāvadhako antarāpaccatthiko. Ime kho, bhikkhave, tayo antarāmalā antarā-amittā antarāsapattā antarāvadhakā antarāpaccatthikā’ ti. Etamatthaŋ bhagavā avoca. Tatthetaŋ iti vuccati–


‘Anatthajanano lobho, lobho cittappakopano;


Bhayamantarato jātaŋ, taŋ jano nāvabujjhati.


‘Luddho atthaŋ na jānāti, luddho dhammaŋ na passati.


Andhatamaŋ tadā hoti, yaŋ lobho sahate naraŋ.


‘Yo ca lobhaŋ pahantvāna, lobhaneyye na lubbhati;


Lobho pahīyate tamhā, udabindūva pokkharā.


‘Anatthajanano doso, doso cittappakopano;


Bhayamantarato jātaŋ, taŋ jano nāvabujjhati.


‘Duţţho atthaŋ na jānāti, duţţho dhammaŋ na passati;


Andhatamaŋ tadā hoti, yaŋ doso sahate naraŋ.


‘Yo ca dosaŋ pahantvāna, dosaneyye na dussati;


Doso pahīyate tamhā, tālapakkaŋva bandhanā.


‘Anatthajanano moho, moho cittappakopano;


Bhayamantarato jātaŋ, taŋ jano nāvabujjhati.


‘Mūļho atthaŋ na jānāti, mūļho dhammaŋ na passati;


Andhatamaŋ tadā hoti, yaŋ moho sahate naraŋ.


‘Yo (p. 253) ca mohaŋ pahantvāna, mohaneyye na muyhati.


Mohaŋ vihanti so sabbaŋ, ādiccovudayaŋ taman’ ti.

Ayampi attho vutto bhagavatā, iti me sutanti. Navamaŋ.

10. Devadattasuttaŋ
89. Vuttañhetaŋ bhagavatā, vuttamarahatāti me sutaŋ–

‘Tīhi, bhikkhave, asaddhammehi abhibhūto pariyādinnacitto devadatto āpāyiko nerayiko kappaţţho atekiccho. Katamehi tīhi? Pāpicchatāya, bhikkhave, abhibhūto pariyādinnacitto devadatto āpāyiko nerayiko kappaţţho atekiccho. Pāpamittatāya, bhikkhave, abhibhūto pariyādinnacitto devadatto āpāyiko nerayiko kappaţţho atekiccho. Sati kho pana uttarikaraņīye oramattakena visesādhigamena antarā vosānaŋ āpādi. Imehi kho, bhikkhave, tīhi asaddhammehi abhibhūto pariyādinnacitto devadatto āpāyiko nerayiko kappaţţho atekiccho’ ti. Etamatthaŋ bhagavā avoca. Tatthetaŋ iti vuccati–


‘Mā jātu koci lokasmiŋ, pāpiccho udapajjatha;


Tadamināpi jānātha, pāpicchānaŋ yathā gati.


‘Paņđitoti samaññāto, bhāvitattoti sammato.


Jalaŋva yasasā aţţhā, devadattoti vissuto .


‘So pamāņamanuciņņo, āsajja naŋ tathāgataŋ.


Avīcinirayaŋ patto, catudvāraŋ bhayānakaŋ.


‘Aduţţhassa hi yo dubbhe, pāpakammaŋ akubbato;


Tameva pāpaŋ phusati, duţţhacittaŋ anādaraŋ.


‘Samuddaŋ visakumbhena, yo maññeyya padūsituŋ;


Na so tena padūseyya, bhesmā hi udadhi mahā.


‘Evameva (p. 254) tathāgataŋ, yo vādena vihiŋsati;


Sammaggataŋ santacittaŋ, vādo tamhi na rūhati.


‘Tādisaŋ mittaŋ kubbetha, tañca seveyya paņđito;


Yassa maggānugo bhikkhu, khayaŋ dukkhassa pāpuņe’ ti.

Ayampi attho vutto bhagavatā, iti me sutanti. Dasamaŋ.

Catuttho vaggo niţţhito.

Tassuddānaŋ–

Vitakkāsakkārasadda, cavanaloke asubhaŋ;

Dhamma-andhakāramalaŋ, devadattena te dasāti.

5. Pañcamavaggo

1. Aggappasādasuttaŋ
90. Vuttañhetaŋ bhagavatā, vuttamarahatāti me sutaŋ–

‘Tayome, bhikkhave, aggappasādā. Katame tayo? Yāvatā, bhikkhave, sattā apadā vā dvipadā vā catuppadā vā bahuppadā vā rūpino vā arūpino vā saññino vā asaññino vā nevasaññināsaññino vā, tathāgato tesaŋ aggamakkhāyati arahaŋ sammāsambuddho Ye, bhikkhave, buddhe pasannā, agge te pasannā. Agge kho pana pasannānaŋ aggo vipāko hoti.

‘Yāvatā, bhikkhave, dhammā sankhatā vā asankhatā vā, virāgo tesaŋ aggamakkhāyati, yadidaŋ madanimmadano pipāsavinayo ālayasamugghāto vaţţupacchedo taņhakkhayo virāgo nirodho nibbānaŋ. Ye, bhikkhave, virāge dhamme pasannā, agge te pasannā. Agge kho pana pasannānaŋ aggo vipāko hoti.

‘Yāvatā bhikkhave, sanghā vā gaņā vā, tathāgatasāvakasangho tesaŋ aggamakkhāyati, yadidaŋ cattāri purisayugāni aţţha purisapuggalā esa (p. 255) bhagavato sāvakasangho āhuneyyo pāhuneyyo dakkhiņeyyo añjalikaraņīyo anuttaraŋ puññakkhettaŋ lokassa. Ye, bhikkhave, sanghe pasannā, agge te pasannā. Agge kho pana pasannānaŋ aggo vipāko hoti. Ime kho, bhikkhave, tayo aggappasādā’ ti. Etamatthaŋ bhagavā avoca. Tatthetaŋ iti vuccati–


‘Aggato ve pasannānaŋ, aggaŋ dhammaŋ vijānataŋ;


Agge buddhe pasannānaŋ, dakkhiņeyye anuttare.


‘Agge dhamme pasannānaŋ, virāgūpasame sukhe;


Agge sanghe pasannānaŋ, puññakkhette anuttare.


‘Aggasmiŋ dānaŋ dadataŋ, aggaŋ puññaŋ pavađđhati.


Aggaŋ āyu ca vaņņo ca, yaso kitti sukhaŋ balaŋ.


‘Aggassa dātā medhāvī, aggadhammasamāhito;


Devabhūto manusso vā, aggappatto pamodatī’ ti.

Ayampi attho vutto bhagavatā, iti me sutanti. Paţhamaŋ.

2. Jīvikasuttaŋ
91. Vuttañhetaŋ bhagavatā, vuttamarahatāti me sutaŋ–

‘Antamidaŋ, bhikkhave, jīvikānaŋ yadidaŋ piņđolyaŋ. Abhisāpoyaŋ, bhikkhave, lokasmiŋ– “piņđolo vicarasi pattapāņī” ti. Tañca kho etaŋ, bhikkhave, kulaputtā upenti atthavasikā, atthavasaŋ paţicca; neva rājābhinītā, na corābhinītā, na iņaţţā, na bhayaţţā, na ājīvikāpakatā. Api ca kho “otiņņamhā jātiyā jarāya maraņena sokehi paridevehi dukkhehi domanassehi upāyāsehi dukkhotiņņā dukkhaparetā appeva nāma imassa kevalassa dukkhakkhandhassa antakiriyā paññāyethā” ti. Evaŋ pabbajito cāyaŋ, bhikkhave, kulaputto so ca hoti abhijjhālu kāmesu tibbasārāgo, byāpannacitto paduţţhamanasankappo, muţţhassati asampajāno asamāhito vibbhantacitto pākatindriyo. Seyyathāpi, bhikkhave, chavālātaŋ ubhatopadittaŋ majjhe gūthagataŋ neva gāme kaţţhatthaŋ pharati (p. 256) na araññe: tathūpamāhaŋ, bhikkhave, imaŋ puggalaŋ vadāmi gihibhogā parihīno sāmaññatthañca na paripūretī’ ti. Etamatthaŋ bhagavā avoca. Tatthetaŋ iti vuccati–


‘Gihibhogā parihīno, sāmaññatthañca dubbhago;


Paridhaŋsamāno pakireti, chavālātaŋva nassati.


‘Kāsāvakaņţhā bahavo, pāpadhammā asaññatā;


Pāpā pāpehi kammehi, nirayaŋ te upapajjare.


‘Seyyo ayoguļo bhutto, tatto aggisikhūpamo;


Yañce bhuñjeyya dussīlo, raţţhapiņđamasaññato’ ti.

Ayampi attho vutto bhagavatā, iti me sutanti. Dutiyaŋ.

3. Sanghāţikaņņasuttaŋ
92. Vuttañhetaŋ bhagavatā, vuttamarahatāti me sutaŋ–

‘Sanghāţikaņņe cepi, bhikkhave bhikkhu gahetvā piţţhito piţţhito anubandho assa pāde pādaŋ nikkhipanto, so ca hoti abhijjhālu kāmesu tibbasārāgo byāpannacitto paduţţhamanasankappo muţţhassati asampajāno asamāhito vibbhantacitto pākatindriyo; atha kho so ārakāva mayhaŋ, ahañca tassa. Taŋ kissa hetu? Dhammañhi so, bhikkhave, bhikkhu na passati. Dhammaŋ apassanto na maŋ passati .

‘Yojanasate cepi so, bhikkhave, bhikkhu vihareyya. So ca hoti anabhijjhālu kāmesu na tibbasārāgo abyāpannacitto apaduţţhamanasankappo upaţţhitassati sampajāno samāhito ekaggacitto saŋvutindriyo; atha kho so santikeva mayhaŋ, ahañca tassa. Taŋ kissa hetu? Dhammaŋ hi so, bhikkhave, bhikkhu passati; dhammaŋ passanto maŋ passatī’ ti. Etamatthaŋ bhagavā avoca. Tatthetaŋ iti vuccati–


‘Anubandhopi ce assa, mahiccho ca vighātavā;


Ejānugo anejassa, nibbutassa anibbuto.


Giddho so vītagedhassa, passa yāvañca ārakā.


‘Yo (p. 257) ca dhammamabhiññāya, dhammamaññāya paņđito;


Rahadova nivāte ca, anejo vūpasammati.


‘Anejo so anejassa, nibbutassa ca nibbuto;


Agiddho vītagedhassa, passa yāvañca santike’ ti.

Ayampi attho vutto bhagavatā, iti me sutanti. Tatiyaŋ.

4. Aggisuttaŋ
93. Vuttañhetaŋ bhagavatā, vuttamarahatāti me sutaŋ–

‘Tayome, bhikkhave, aggī. Katame tayo? Rāgaggi, dosaggi, mohaggi– ime kho, bhikkhave, tayo aggī’ ti. Etamatthaŋ bhagavā avoca. Tatthetaŋ iti vuccati–


‘Rāgaggi dahati macce, ratte kāmesu mucchite;


Dosaggi pana byāpanne, nare pāņātipātino.


‘Mohaggi pana sammūļhe, ariyadhamme akovide;


Ete aggī ajānantā, sakkāyābhiratā pajā.


‘Te vađđhayanti nirayaŋ, tiracchānañca yoniyo;


Asuraŋ pettivisayaŋ, amuttā mārabandhanā.


‘Ye ca rattindivā yuttā, sammāsambuddhasāsane;


Te nibbāpenti rāgaggiŋ, niccaŋ asubhasaññino.


‘Dosaggiŋ pana mettāya, nibbāpenti naruttamā;


Mohaggiŋ pana paññāya, yāyaŋ nibbedhagāminī.


‘Te nibbāpetvā nipakā, rattindivamatanditā;


Asesaŋ parinibbanti, asesaŋ dukkhamaccaguŋ.


‘Ariyaddasā vedaguno, sammadaññāya paņđitā;


Jātikkhayamabhiññāya, nāgacchanti punabbhavan’ ti.

Ayampi attho vutto bhagavatā, iti me sutanti. Catutthaŋ.

5. Upaparikkhasuttaŋ
94. Vuttañhetaŋ (p. 258) bhagavatā, vuttamarahatāti me sutaŋ–

‘Tathā tathā, bhikkhave, bhikkhu upaparikkheyya yathā yathāssa upaparikkhato bahiddhā cassa viññāņaŋ avikkhittaŋ avisaţaŋ ajjhattaŋ asaņţhitaŋ anupādāya na paritasseyya. Bahiddhā, bhikkhave, viññāņe avikkhitte avisaţe sati ajjhattaŋ asaņţhite anupādāya aparitassato āyatiŋ jātijarāmaraņadukkhasamudayasambhavo na hotī’ ti. Etamatthaŋ bhagavā avoca. Tatthetaŋ iti vuccati–


‘Sattasangappahīnassa, netticchinnassa bhikkhuno;


Vikkhīņo jātisaŋsāro, natthi tassa punabbhavo’ ti.

Ayampi attho vutto bhagavatā, iti me sutanti. Pañcamaŋ.

6. Kāmūpapattisuttaŋ
95. Vuttañhetaŋ bhagavatā, vuttamarahatāti me sutaŋ–

‘ tisso imā, bhikkhave, kāmūpapattiyo . Katamā tisso? Paccupaţţhitakāmā, nimmānaratino paranimmitavasavattino– imā kho, bhikkhave, tisso kāmūpapattiyo’ ti. Etamatthaŋ bhagavā avoca. Tatthetaŋ iti vuccati–


‘Paccupaţţhitakāmā ca, ye devā vasavattino;


Nimmānaratino devā, ye caññe kāmabhogino.


Itthabhāvaññathābhāvaŋ saŋsāraŋ nātivattare.


‘Etamādīnavaŋ ñatvā, kāmabhogesu paņđito;


Sabbe pariccaje kāme, ye dibbā ye ca mānusā.


‘Piyarūpasātagadhitaŋ chetvā sotaŋ duraccayaŋ.


Asesaŋ parinibbanti, asesaŋ dukkhamaccaguŋ.


‘Ariyaddasā vedaguno, sammadaññāya paņđitā;


Jātikkhayamabhiññāya, nāgacchanti punabbhavan’ ti.

Ayampi attho vutto bhagavatā, iti me sutanti. Chaţţhaŋ.

7. Kāmayogasuttaŋ
96. Vuttañhetaŋ (p. 259) bhagavatā, vuttamarahatāti me sutaŋ–

‘Kāmayogayutto, bhikkhave, bhavayogayutto āgāmī hoti āgantā itthattaŋ. Kāmayogavisaŋyutto, bhikkhave, bhavayogayutto anāgāmī hoti anāgantā itthattaŋ. Kāmayogavisaŋyutto, bhikkhave, bhavayogavisaŋyutto arahā hoti, khīņāsavo’ ti. Etamatthaŋ bhagavā avoca. Tatthetaŋ iti vuccati–


‘Kāmayogena saŋyuttā, bhavayogena cūbhayaŋ;


Sattā gacchanti saŋsāraŋ, jātimaraņagāmino.


‘Ye ca kāme pahantvāna, appattā āsavakkhayaŋ;


Bhavayogena saŋyuttā, anāgāmīti vuccare.


‘Ye ca kho chinnasaŋsayā, khīņamānapunabbhavā;


Te ve pārangatā loke, ye pattā āsavakkhayan’ ti.

Ayampi attho vutto bhagavatā, iti me sutanti. Sattamaŋ.

Kalyāņasīlasuttaŋ
97. Vuttañhetaŋ bhagavatā, vuttamarahatāti me sutaŋ–

‘Kalyāņasīlo, bhikkhave, bhikkhu kalyāņadhammo kalyāņapañño imasmiŋ dhammavinaye “kevalī vusitavā uttamapuriso” ti vuccati–

‘Kathañca bhikkhave, bhikkhu kalyāņasīlo hoti? Idha, bhikkhave, bhikkhu sīlavā hoti, pātimokkhasaŋvarasaŋvuto viharati, ācāragocarasampanno aņumattesu vajjesu bhayadassāvī, samādāya sikkhati sikkhāpadesu. Evaŋ kho, bhikkhave, bhikkhu kalyāņasīlo hoti. Iti kalyāņasīlo.

‘Kalyāņadhammo (p. 260) ca kathaŋ hoti? Idha, bhikkhave, bhikkhu sattannaŋ bodhipakkhiyānaŋ dhammānaŋ bhāvanānuyogamanuyutto viharati. Evaŋ kho, bhikkhave, bhikkhu kalyāņadhammo hoti. Iti kalyāņasīlo, kalyāņadhammo.

‘Kalyāņapañño ca kathaŋ hoti Idha, bhikkhave, bhikkhu āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati. Evaŋ kho, bhikkhave, bhikkhu kalyāņapañño hoti.

‘Iti kalyāņasīlo kalyāņadhammo kalyāņapañño imasmiŋ dhammavinaye “kevalī vusitavā uttamapuriso” ti vuccatī’ ti. Etamatthaŋ bhagavā avoca. Tatthetaŋ iti vuccati–


‘Yassa kāyena vācāya, manasā natthi dukkaţaŋ;


Taŋ ve kalyāņasīloti, āhu bhikkhuŋ hirīmanaŋ .


‘Yassa dhammā subhāvitā, satta sambodhigāmino;


Taŋ ve kalyāņadhammoti, āhu bhikkhuŋ anussadaŋ.


‘Yo dukkhassa pajānāti, idheva khayamattano;


Taŋ ve kalyāņapaññoti, āhu bhikkhuŋ anāsavaŋ.


‘Tehi dhammehi sampannaŋ, anīghaŋ chinnasaŋsayaŋ;


Asitaŋ sabbalokassa, āhu sabbapahāyinan’ ti.

Ayampi attho vutto bhagavatā, iti me sutanti. Aţţhamaŋ.

9. Dānasuttaŋ
98. Vuttañhetaŋ bhagavatā, vuttamarahatāti me sutaŋ–

‘Dvemāni bhikkhave, dānāni– āmisadānañca dhammadānañca. Etadaggaŋ, bhikkhave, imesaŋ dvinnaŋ dānānaŋ yadidaŋ– dhammadānaŋ.

‘Dveme, bhikkhave, saŋvibhāgā– āmisasaŋvibhāgo ca dhammasaŋvibhāgo ca. Etadaggaŋ, bhikkhave, imesaŋ dvinnaŋ saŋvibhāgānaŋ yadidaŋ– dhammasaŋvibhāgo.

‘Dveme (p. 261) bhikkhave, anuggahā– āmisānuggaho ca dhammānuggaho ca. Etadaggaŋ, bhikkhave, imesaŋ dvinnaŋ anuggahānaŋ yadidaŋ – dhammānuggaho’ ti. Etamatthaŋ bhagavā avoca. Tatthetaŋ iti vuccati–


‘Yamāhu dānaŋ paramaŋ anuttaraŋ, yaŋ saŋvibhāgaŋ bhagavā avaņņayi .


Aggamhi khettamhi pasannacitto, viññū pajānaŋ ko na yajetha kāle.


‘Ye ceva bhāsanti suņanti cūbhayaŋ, pasannacittā sugatassa sāsane.


Tesaŋ so attho paramo visujjhati, ye appamattā sugatassa sāsane’ ti.

Ayampi attho vutto bhagavatā, iti me sutanti. Navamaŋ.

10. Tevijjasuttaŋ
99. Vuttañhetaŋ bhagavatā, vuttamarahatāti me sutaŋ–

‘Dhammenāhaŋ, bhikkhave, tevijjaŋ brāhmaņaŋ paññāpemi, nāññaŋ lapitalāpanamattena.

‘Kathañcāhaŋ, bhikkhave, dhammena tevijjaŋ brāhmaņaŋ paññāpemi, nāññaŋ lapitalāpanamattena? Idha, bhikkhave, bhikkhu anekavihitaŋ pubbenivāsaŋ anussarati, seyyathidaŋ ekampi jātiŋ dvepi jātiyo tissopi jātiyo catassopi jātiyo pañcapi jātiyo dasapi jātiyo vīsampi jātiyo tiŋsampi jātiyo cattālīsampi jātiyo paññāsampi jātiyo jātisatampi jātisahassampi jātisatasahassampi anekepi saŋvaţţakappe anekepi vivaţţakappe anekepi saŋvaţţavivaţţakappe– “amutrāsiŋ evaŋnāmo evaŋgotto evaŋvaņņo evamāhāro evaŋsukhadukkhappaţisaŋvedī evamāyupariyanto. So tato cuto amutra udapādiŋ. Tatrāpāsiŋ evaŋnāmo evaŋgotto evaŋvaņņo evamāhāro evaŋsukhadukkhappaţisaŋvedī evamāyupariyanto. So tato cuto idhūpapanno” ti (p. 262) Iti sākāraŋ sa-uddesaŋ anekavihitaŋ pubbenivāsaŋ anussarati. Ayamassa paţhamā vijjā adhigatā hoti, avijjā vihatā, vijjā uppannā, tamo vihato, āloko uppanno, yathā taŋ appamattassa ātāpino pahitattassa viharato.

‘Puna caparaŋ, bhikkhave, bhikkhu dibbena cakkhunā visuddhena atikkantamānusakena satte passati cavamāne upapajjamāne hīne paņīte suvaņņe dubbaņņe, sugate duggate yathākammūpage satte pajānāti– “ime vata bhonto sattā kāyaduccaritena samannāgatā vacīduccaritena samannāgatā manoduccaritena samannāgatā ariyānaŋ upavādakā micchādiţţhikā micchādiţţhikammasamādānā. Te kāyassa bhedā paraŋ maraņā apāyaŋ duggatiŋ vinipātaŋ nirayaŋ upapannā. Ime vā pana bhonto sattā kāyasucaritena samannāgatā vacīsucaritena samannāgatā manosucaritena samannāgatā ariyānaŋ anupavādakā sammādiţţhikā sammādiţţhikammasamādānā. Te kāyassa bhedā paraŋ maraņā sugatiŋ saggaŋ lokaŋ upapannā” ti. Iti dibbena cakkhunā visuddhena atikkantamānusakena satte passati cavamāne upapajjamāne hīne paņīte suvaņņe dubbaņņe, sugate duggate yathākammūpage satte pajānāti. Ayamassa dutiyā vijjā adhigatā hoti, avijjā vihatā, vijjā uppannā, tamo vihato, āloko uppanno, yathā taŋ appamattassa ātāpino pahitattassa viharato.

‘Puna caparaŋ, bhikkhave, bhikkhu āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati. Ayamassa tatiyā vijjā adhigatā hoti, avijjā vihatā, vijjā uppannā, tamo vihato, āloko uppanno, yathā taŋ appamattassa ātāpino pahitattassa viharato. Evaŋ kho ahaŋ, bhikkhave, dhammena tevijjaŋ brāhmaņaŋ paññāpemi, nāññaŋ lapitalāpanamattenā’ ti. Etamatthaŋ bhagavā avoca. Tatthetaŋ iti vuccati–


‘Pubbenivāsaŋ yovedi, saggāpāyañca passati;


Atho jātikkhayaŋ patto, abhiññāvosito muni.


‘Etāhi (p. 263) tīhi vijjāhi, tevijjo hoti brāhmaņo.


Tamahaŋ vadāmi tevijjaŋ, nāññaŋ lapitalāpanan’ ti.

Ayampi attho vutto bhagavatā, iti me sutanti. Dasamaŋ.

Pañcamo vaggo niţţhito.

Tassuddānaŋ–

Pasāda jīvita sanghāţi aggi upaparikkhayā;

Upapatti kāma kalyāņaŋ, dānaŋ dhammena te dasāti.

Tikanipāto niţţhito.

4. Catukkanipāto

1. Brāhmaņadhammayāgasuttaŋ
100. Vuttañhetaŋ (p. 264) bhagavatā, vuttamarahatāti me sutaŋ–

‘Ahamasmi, bhikkhave, brāhmaņo yācayogo sadā payatapāņi antimadehadharo anuttaro bhisakko sallakatto. Tassa me tumhe puttā orasā mukhato jātā dhammajā dhammanimmitā dhammadāyādā, no āmisadāyādā.

‘Dvemāni, bhikkhave, dānāni– āmisadānañca dhammadānañca. Etadaggaŋ, bhikkhave, imesaŋ dvinnaŋ dānānaŋ yadidaŋ– dhammadānaŋ.

‘Dveme, bhikkhave, saŋvibhāgā– āmisasaŋvibhāgo ca dhammasaŋvibhāgo ca. Etadaggaŋ, bhikkhave, imesaŋ dvinnaŋ saŋvibhāgānaŋ yadidaŋ– dhammasaŋvibhāgo.

‘Dveme, bhikkhave, anuggahā– āmisānuggaho ca dhammānuggaho ca. Etadaggaŋ, bhikkhave, imesaŋ dvinnaŋ anuggahānaŋ yadidaŋ – dhammānuggaho.

‘Dveme, bhikkhave, yāgā– āmisayāgo ca dhammayāgo ca. Etadaggaŋ, bhikkhave, imesaŋ dvinnaŋ yāgānaŋ yadidaŋ– dhammayāgo’ ti. Etamatthaŋ bhagavā avoca. Tatthetaŋ iti vuccati–


‘Yo dhammayāgaŋ ayajī amaccharī, tathāgato sabbabhūtānukampī .


Taŋ tādisaŋ devamanussaseţţhaŋ, sattā namassanti bhavassa pāragun’ ti.

Ayampi attho vutto bhagavatā, iti me sutanti. Paţhamaŋ.

2. Sulabhasuttaŋ
101. Vuttañhetaŋ bhagavatā, vuttamarahatāti me sutaŋ–

‘Cattārimāni, bhikkhave, appāni ceva sulabhāni ca, tāni ca anavajjāni. Katamāni cattāri? Paŋsukūlaŋ, bhikkhave, cīvarānaŋ appañca sulabhañca, tañca anavajjaŋ. Piņđiyālopo (p. 265) bhikkhave, bhojanānaŋ appañca sulabhañca, tañca anavajjaŋ. Rukkhamūlaŋ, bhikkhave senāsanānaŋ appañca sulabhañca, tañca anavajjaŋ. Pūtimuttaŋ, bhikkhave, bhesajjānaŋ appañca sulabhañca tañca anavajjaŋ. Imāni kho, bhikkhave, cattāri appāni ceva sulabhāni ca, tāni ca anavajjāni. Yato kho, bhikkhave, bhikkhu appena ca tuţţho hoti sulabhena ca (anavajjena ca), imassāhaŋ aññataraŋ sāmaññanganti vadāmī’ ti. Etamatthaŋ bhagavā avoca. Tatthetaŋ iti vuccati–


‘Anavajjena tuţţhassa, appena sulabhena ca;


Na senāsanamārabbha, cīvaraŋ pānabhojanaŋ.


Vighāto hoti cittassa, disā nappaţihaññati.


‘Ye cassa dhammā akkhātā, sāmaññassānulomikā;


Adhiggahitā tuţţhassa, appamattassa bhikkhuno’ ti .

Ayampi attho vutto bhagavatā, iti me sutanti. Dutiyaŋ.

3. Āsavakkhayasuttaŋ
102. Vuttañhetaŋ bhagavatā, vuttamarahatāti me sutaŋ–

‘Jānatohaŋ, bhikkhave, passato āsavānaŋ khayaŋ vadāmi no ajānato no apassato. Kiñca, bhikkhave, jānato, kiŋ passato āsavānaŋ khayo hoti? Idaŋ dukkhanti, bhikkhave, jānato passato āsavānaŋ khayo hoti. Ayaŋ dukkhasamudayoti, bhikkhave, jānato passato āsavānaŋ khayo hoti. Ayaŋ dukkhanirodhoti, bhikkhave, jānato passato āsavānaŋ khayo hoti. Ayaŋ dukkhanirodhagāminī paţipadāti, bhikkhave, jānato passato āsavānaŋ khayo hoti. Evaŋ kho bhikkhave, jānato evaŋ passato āsavānaŋ khayo hotī’ ti. Etamatthaŋ bhagavā avoca. Tatthetaŋ iti vuccati–


‘Sekhassa sikkhamānassa, ujumaggānusārino;


Khayasmiŋ paţhamaŋ ñāņaŋ, tato aññā anantarā.


‘Tato (p. 266) aññā vimuttassa, vimuttiñāņamuttamaŋ;


Uppajjati khaye ñāņaŋ, khīņā saŋyojanā iti.


‘Na tvevidaŋ kusītena, bālenamavijānatā;


Nibbānaŋ adhigantabbaŋ, sabbaganthappamocanan’ ti.

Ayampi attho vutto bhagavatā, iti me sutanti. Tatiyaŋ.

4. Samaņabrāhmaņasuttaŋ
103. Vuttañhetaŋ bhagavatā, vuttamarahatāti me sutaŋ–

‘Ye hi keci, bhikkhave, samaņā vā brāhmaņā vā “idaŋ dukkhan” ti yathābhūtaŋ nappajānanti; “ayaŋ dukkhasamudayo” ti yathābhūtaŋ nappajānanti; “ayaŋ dukkhanirodho” ti yathābhūtaŋ nappajānanti; “ayaŋ dukkhanirodhagāminī paţipadā” ti yathābhūtaŋ nappajānanti– na me te, bhikkhave, samaņā vā brāhmaņā vā samaņesu vā samaņasammatā brāhmaņesu vā brāhmaņasammatā, na ca panete āyasmanto sāmaññatthaŋ vā brahmaññatthaŋ vā diţţheva dhamme sayaŋ abhiññā sacchikatvā upasampajja viharanti.

‘Ye ca kho keci, bhikkhave, samaņā vā brāhmaņā vā “idaŋ dukkhan” ti yathābhūtaŋ pajānanti; “ayaŋ dukkhasamudayo” ti yathābhūtaŋ pajānanti; “ayaŋ dukkhanirodho” ti yathābhūtaŋ pajānanti; “ayaŋ dukkhanirodhagāminī paţipadā” ti yathābhūtaŋ pajānanti– te kho me, bhikkhave, samaņā vā brāhmaņā vā samaņesu ceva samaņasammatā brāhmaņesu ca brāhmaņasammatā, te ca panāyasmanto sāmaññatthañca brahmaññatthañca diţţheva dhamme sayaŋ abhiññā sacchikatvā upasampajja viharantī’ ti. Etamatthaŋ bhagavā avoca. Tatthetaŋ iti vuccati–


‘Ye dukkhaŋ nappajānanti, atho dukkhassa sambhavaŋ.


Yattha ca sabbaso dukkhaŋ, asesaŋ uparujjhati.


Tañca maggaŋ na jānanti, dukkhūpasamagāminaŋ.


‘Cetovimuttihīnā te, atho paññāvimuttiyā;


Abhabbā te antakiriyāya, te ve jātijarūpagā.


‘Ye (p. 267) ca dukkhaŋ pajānanti, atho dukkhassa sambhavaŋ;


Yattha ca sabbaso dukkhaŋ, asesaŋ uparujjhati.


Tañca maggaŋ pajānanti, dukkhūpasamagāminaŋ.


‘Cetovimuttisampannā, atho paññāvimuttiyā;


Bhabbā te antakiriyāya, na te jātijarūpagā’ ti.

Ayampi attho vutto bhagavatā, iti me sutanti. Catutthaŋ.

5. Sīlasampannasuttaŋ
104. Vuttañhetaŋ bhagavatā, vuttamarahatāti me sutaŋ–

‘Ye te, bhikkhave, bhikkhū sīlasampannā samādhisampannā paññāsampannā vimuttisampannā vimuttiñāņadassanasampannā ovādakā viññāpakā sandassakā samādapakā samuttejakā sampahaŋsakā alaŋsamakkhātāro saddhammassa dassanampahaŋ, bhikkhave, tesaŋ bhikkhūnaŋ bahūpakāraŋ vadāmi; savanampahaŋ, bhikkhave, tesaŋ bhikkhūnaŋ bahūpakāraŋ vadāmi; upasankamanampahaŋ, bhikkhave, tesaŋ bhikkhūnaŋ bahūpakāraŋ vadāmi; payirupāsanampahaŋ, bhikkhave, tesaŋ bhikkhūnaŋ bahūpakāraŋ vadāmi; anussaraņampahaŋ, bhikkhave, tesaŋ bhikkhūnaŋ bahūpakāraŋ vadāmi; anupabbajjampahaŋ, bhikkhave, tesaŋ bhikkhūnaŋ bahūpakāraŋ vadāmi. Taŋ kissa hetu? Tathārūpe, bhikkhave, bhikkhū sevato bhajato payirupāsato aparipūropi sīlakkhandho bhāvanāpāripūriŋ gacchati, aparipūropi samādhikkhandho bhāvanāpāripūriŋ gacchati, aparipūropi paññākkhandho bhāvanāpāripūriŋ gacchati, aparipūropi vimuttikkhandho bhāvanāpāripūriŋ gacchati, aparipūropi vimuttiñāņadassanakkhandho bhāvanāpāripūriŋ gacchati. Evarūpā ca te, bhikkhave, bhikkhū satthārotipi vuccanti, satthavāhātipi vuccanti, raņañjahātipi vuccanti, tamonudātipi vuccanti, ālokakarātipi vuccanti, obhāsakarātipi vuccanti, pajjotakarātipi vuccanti, ukkādhārātipi vuccanti, pabhankarātipi vuccanti, ariyātipi vuccanti, cakkhumantotipi vuccantī’ ti. Etamatthaŋ bhagavā avoca. Tatthetaŋ iti vuccati–


‘Pāmojjakaraņaŋ (p. 268) ţhānaŋ, etaŋ hoti vijānataŋ;


Yadidaŋ bhāvitattānaŋ, ariyānaŋ dhammajīvinaŋ.


‘Te jotayanti saddhammaŋ, bhāsayanti pabhankarā;


Ālokakaraņā dhīrā, cakkhumanto raņañjahā.


‘Yesaŋ ve sāsanaŋ sutvā, sammadaññāya paņđitā;


Jātikkhayamabhiññāya nāgacchanti punabbhavan’ ti.

Ayampi attho vutto bhagavatā, iti me sutanti. Pañcamaŋ.

6. Taņhuppādasuttaŋ
105. Vuttañhetaŋ bhagavatā, vuttamarahatāti me sutaŋ–

‘Cattārome, bhikkhave, taņhuppādā, yattha bhikkhuno taņhā uppajjamānā uppajjati. Katame cattāro? Cīvarahetu vā, bhikkhave, bhikkhuno taņhā uppajjamānā uppajjati; piņđapātahetu vā, bhikkhave, bhikkhuno taņhā uppajjamānā uppajjati; senāsanahetu vā, bhikkhave, bhikkhuno taņhā uppajjamānā uppajjati; itibhavābhavahetu vā, bhikkhave, bhikkhuno taņhā uppajjamānā uppajjati. Ime kho, bhikkhave, cattāro taņhuppādā yattha bhikkhuno taņhā uppajjamānā uppajjatī’ ti. Etamatthaŋ bhagavā avoca. Tatthetaŋ iti vuccati–


‘Taņhādutiyo puriso, dīghamaddhāna saŋsaraŋ;


Itthabhāvaññathābhāvaŋ, saŋsāraŋ nātivattati.


‘Etamādīnavaŋ ñatvā, taņhaŋ dukkhassa sambhavaŋ;


Vītataņho anādāno, sato bhikkhu paribbaje’ ti.

Ayampi attho vutto bhagavatā, iti me sutanti. Chaţţhaŋ.

7. Sabrahmakasuttaŋ
106. Vuttañhetaŋ bhagavatā, vuttamarahatāti me sutaŋ–

‘Sabrahmakāni, bhikkhave, tāni kulāni yesaŋ puttānaŋ mātāpitaro ajjhāgāre pūjitā honti. Sapubbadevatāni bhikkhave, tāni kulāni yesaŋ (p. 269) puttānaŋ mātāpitaro ajjhāgāre pūjitā honti. Sapubbācariyakāni, bhikkhave, tāni kulāni yesaŋ puttānaŋ mātāpitaro ajjhāgāre pūjitā honti. Sāhuneyyakāni, bhikkhave, tāni kulāni yesaŋ puttānaŋ mātāpitaro ajjhāgāre pūjitā honti.

‘“Brahmā” ti, bhikkhave, mātāpitūnaŋ etaŋ adhivacanaŋ. “Pubbadevatā” ti, bhikkhave, mātāpitūnaŋ etaŋ adhivacanaŋ. “Pubbācariyā” ti, bhikkhave, mātāpitūnaŋ etaŋ adhivacanaŋ. “Āhuneyyā” ti, bhikkhave, mātāpitūnaŋ etaŋ adhivacanaŋ. Taŋ kissa hetu? Bahukārā, bhikkhave, mātāpitaro puttānaŋ āpādakā posakā imassa lokassa dassetāro’ ti. Etamatthaŋ bhagavā avoca. Tatthetaŋ iti vuccati–


‘Brahmāti mātāpitaro, pubbācariyāti vuccare;


Āhuneyyā ca puttānaŋ, pajāya anukampakā.


‘Tasmā hi ne namasseyya, sakkareyya ca paņđito;


Annena atha pānena, vatthena sayanena ca.


Ucchādanena nhāpanena, pādānaŋ dhovanena ca.


‘Tāya naŋ pāricariyāya, mātāpitūsu paņđitā;


Idheva naŋ pasaŋsanti, pecca sagge pamodatī’ ti.

Ayampi attho vutto bhagavatā, iti me sutanti. Sattamaŋ.

8. Bahukārasuttaŋ
107. Vuttañhetaŋ bhagavatā, vuttamarahatāti me sutaŋ–

‘Bahukārā, bhikkhave, brāhmaņagahapatikā tumhākaŋ ye vo paccupaţţhitā cīvarapiņđapātasenāsanagilānapaccayabhesajjaparikkhārehi. Tumhepi, bhikkhave, bahukārā brāhmaņagahapatikānaŋ yaŋ nesaŋ dhammaŋ desetha ādikalyāņaŋ majjhekalyāņaŋ pariyosānakalyāņaŋ sātthaŋ sabyañjanaŋ, kevalaparipuņņaŋ parisuddhaŋ brahmacariyaŋ pakāsetha. Evamidaŋ, bhikkhave, aññamaññaŋ nissāya brahmacariyaŋ vussati oghassa nittharaņatthāya sammā dukkhassa antakiriyāyā’ ti. Etamatthaŋ bhagavā avoca. Tatthetaŋ iti vuccati–


‘Sāgārā (p. 270) anagārā ca, ubho aññoññanissitā;


Ārādhayanti saddhammaŋ, yogakkhemaŋ anuttaraŋ.


‘Sāgāresu ca cīvaraŋ, paccayaŋ sayanāsanaŋ.


Anagārā paţicchanti, parissayavinodanaŋ.


‘Sugataŋ pana nissāya, gahaţţhā gharamesino;


Saddahānā arahataŋ, ariyapaññāya jhāyino.


‘Idha dhammaŋ caritvāna, maggaŋ sugatigāminaŋ;


Nandino devalokasmiŋ, modanti kāmakāmino’ ti.

Ayampi attho vutto bhagavatā, iti me sutanti. Aţţhamaŋ.

9. Kuhasuttaŋ
108. Vuttañhetaŋ bhagavatā, vuttamarahatāti me sutaŋ–

‘Ye keci, bhikkhave, bhikkhū kuhā thaddhā lapā singī unnaļā asamāhitā, na me te bhikkhave, bhikkhū māmakā. Apagatā ca te, bhikkhave, bhikkhū imasmā dhammavinayā; na ca te imasmiŋ dhammavinaye vuddhiŋ virūļhiŋ vepullaŋ āpajjanti. Ye ca kho, bhikkhave, bhikkhū nikkuhā nillapā dhīrā atthaddhā susamāhitā, te kho me, bhikkhave, bhikkhū māmakā. Anapagatā ca te, bhikkhave, bhikkhū imasmā dhammavinayā; te ca imasmiŋ dhammavinaye vuddhiŋ virūļhiŋ vepullaŋ āpajjantī’ ti. Etamatthaŋ bhagavā avoca. Tatthetaŋ iti vuccati–


‘Kuhā thaddhā lapā singī, unnaļā asamāhitā;


Na te dhamme virūhanti, sammāsambuddhadesite.


‘Nikkuhā nillapā dhīrā, atthaddhā susamāhitā;


Te ve dhamme virūhanti, sammāsambuddhadesite’ ti.

Ayampi attho vutto bhagavatā, iti me sutanti. Navamaŋ.

10. Nadīsotasuttaŋ
109. Vuttañhetaŋ (p. 271) bhagavatā, vuttamarahatāti me sutaŋ–

‘Seyyathāpi bhikkhave, puriso nadiyā sotena ovuyheyya piyarūpasātarūpena. Tamenaŋ cakkhumā puriso tīre ţhito disvā evaŋ vadeyya– “kiñcāpi kho tvaŋ, ambho purisa, nadiyā sotena ovuyhasi piyarūpasātarūpena, atthi cettha heţţhā rahado sa-ūmi sāvaţţo sagaho sarakkhaso yaŋ tvaŋ, ambho purisa, rahadaŋ pāpuņitvā maraņaŋ vā nigacchasi maraņamattaŋ vā dukkhan” ti. Atha kho so, bhikkhave, puriso tassa purisassa saddaŋ sutvā hatthehi ca pādehi ca paţisotaŋ vāyameyya.

‘Upamā kho me ayaŋ, bhikkhave, katā atthassa viññāpanāya. Ayaŋ cettha attho– “nadiyā soto” ti kho, bhikkhave, taņhāyetaŋ adhivacanaŋ.

‘“Piyarūpaŋ sātarūpan” ti kho, bhikkhave, channetaŋ ajjhattikānaŋ āyatanānaŋ adhivacanaŋ.


‘“Heţţhā rahado” ti kho, bhikkhave, pañcannaŋ orambhāgiyānaŋ saŋyojanānaŋ adhivacanaŋ.


‘“Ūmibhayan” ti kho, bhikkhave, kodhupāyāsassetaŋ adhivacanaŋ.


‘“Āvaţţan” ti kho, bhikkhave, pañcannetaŋ kāmaguņānaŋ adhivacanaŋ.


‘“Gaharakkhaso” ti kho, bhikkhave, mātugāmassetaŋ adhivacanaŋ.


‘“Paţisoto” ti kho, bhikkhave, nekkhammassetaŋ adhivacanaŋ.


‘“Hatthehi ca pādehi ca vāyāmo” ti kho, bhikkhave, vīriyārambhassetaŋ adhivacanaŋ.

‘“Cakkhumā puriso tīre ţhitoti kho, bhikkhave, tathāgatassetaŋ adhivacanaŋ arahato sammāsambuddhassā’ ti. Etamatthaŋ bhagavā avoca. Tatthetaŋ iti vuccati–


‘Sahāpi (p. 272) dukkhena jaheyya kāme, yogakkhemaŋ āyatiŋ patthayāno.


Sammappajāno suvimuttacitto, vimuttiyā phassaye tattha tatth


Sa vedagū vūsitabrahmacariyo, lokantagū pāragatoti vuccatī’ ti.

Ayampi attho vutto bhagavatā, iti me sutanti. Dasamaŋ.

11. Carasuttaŋ
110. Vuttañhetaŋ bhagavatā, vuttamarahatāti me sutaŋ–

‘Carato cepi, bhikkhave, bhikkhuno uppajjati kāmavitakko vā byāpādavitakko vā vihiŋsāvitakko vā. Tañce, bhikkhave, bhikkhu adhivāseti nappajahati na vinodeti na byantīkaroti anabhāvaŋ gameti. Carampi, bhikkhave, bhikkhu evaŋbhūto anātāpī anottāpī satataŋ samitaŋ kusīto hīnavīriyoti vuccati.

‘Ṭhitassa cepi, bhikkhave, bhikkhuno uppajjati kāmavitakko vā byāpādavitakko vā vihiŋsāvitakko vā. Tañce, bhikkhave, bhikkhu adhivāseti nappajahati na vinodeti na byantīkaroti na anabhāvaŋ gameti. Ṭhitopi, bhikkhave, bhikkhu evaŋbhūto anātāpī anottāpī satataŋ samitaŋ kusīto hīnavīriyoti vuccati.

‘Nisinnassa cepi, bhikkhave, bhikkhuno uppajjati kāmavitakko vā byāpādavitakko vā vihiŋsāvitakko vā. Tañce, bhikkhave, bhikkhu adhivāseti nappajahati na vinodeti na byantīkaroti na anabhāvaŋ gameti. Nisinnopi, bhikkhave, bhikkhu evaŋbhūto anātāpī anottāpī satataŋ samitaŋ kusīto hīnavīriyoti vuccati.

‘Sayānassa cepi, bhikkhave, bhikkhuno jāgarassa uppajjati kāmavitakko vā byāpādavitakko vā vihiŋsāvitakko vā. Tañce, bhikkhave, bhikkhu adhivāseti (p. 273) nappajahati na vinodeti na byantīkaroti na anabhāvaŋ gameti. Sayānopi, bhikkhave, bhikkhu jāgaro evaŋbhūto anātāpī anottāpī satataŋ samitaŋ kusīto hīnavīriyoti vuccati.

‘Carato cepi, bhikkhave, bhikkhuno uppajjati kāmavitakko vā byāpādavitakko vā vihiŋsāvitakko vā. Tañce, bhikkhave, bhikkhu nādhivāseti pajahati vinodeti byantīkaroti anabhāvaŋ gameti. Carampi, bhikkhave, bhikkhu evaŋbhūto ātāpī ottāpī satataŋ samitaŋ āraddhavīriyo pahitattoti vuccati.

‘Ṭhitassa cepi, bhikkhave, bhikkhuno uppajjati kāmavitakko vā byāpādavitakko vā vihiŋsāvitakko vā. Tañce, bhikkhave, bhikkhu nādhivāseti pajahati vinodeti byantīkaroti anabhāvaŋ gameti. Ṭhitopi, bhikkhave, bhikkhu evaŋbhūto ātāpī ottāpī satataŋ samitaŋ āraddhavīriyo pahitattoti vuccati.

‘Nisinnassa cepi, bhikkhave, bhikkhuno uppajjati kāmavitakko vā byāpādavitakko vā vihiŋsāvitakko vā. Tañce, bhikkhave, bhikkhu nādhivāseti pajahati vinodeti byantīkaroti anabhāvaŋ gameti. Nisinnopi, bhikkhave, bhikkhu evaŋbhūto ātāpī ottāpī satataŋ samitaŋ āraddhavīriyo pahitattoti vuccati.

‘Sayānassa cepi, bhikkhave, bhikkhuno jāgarassa uppajjati kāmavitakko vā byāpādavitakko vā vihiŋsāvitakko vā. Tañce, bhikkhave, bhikkhu nādhivāseti pajahati vinodeti byantīkaroti anabhāvaŋ gameti. Sayānopi, bhikkhave, bhikkhu jāgaro evaŋbhūto ātāpī ottāpī satataŋ samitaŋ āraddhavīriyo pahitattoti vuccatī’ ti. Etamatthaŋ bhagavā avoca. Tatthetaŋ iti vuccati–


‘Caraŋ vā yadi vā tiţţhaŋ, nisinno uda vā sayaŋ;


Yo vitakkaŋ vitakketi, pāpakaŋ gehanissitaŋ.


‘Kummaggaŋ paţipanno so, mohaneyyesu mucchito;


Abhabbo tādiso bhikkhu, phuţţhuŋ sambodhimuttamaŋ.


‘Yo (p. 274) ca caraŋ vā tiţţhaŋ vā, nisinno uda vā sayaŋ.


Vitakkaŋ samayitvāna, vitakkūpasame rato.


Bhabbo so tādiso bhikkhu, phuţţhuŋ sambodhimuttaman’ ti.

Ayampi attho vutto bhagavatā, iti me sutanti. Ekādasamaŋ.

12. Sampannasīlasuttaŋ
111. Vuttañhetaŋ bhagavatā, vuttamarahatāti me sutaŋ–

‘Sampannasīlā, bhikkhave, viharatha sampannapātimokkhā; pātimokkhasaŋvarasaŋvutā viharatha ācāragocarasampannā aņumattesu vajjesu bhayadassāvino; samādāya sikkhatha sikkhāpadesu.

‘Sampannasīlānaŋ vo, bhikkhave, viharataŋ sampannapātimokkhānaŋ pātimokkhasaŋvarasaŋvutānaŋ viharataŋ ācāragocarasampannānaŋ aņumattesu vajjesu bhayadassāvīnaŋ samādāya sikkhataŋ sikkhāpadesu kimassa uttari karaņīyaŋ?

‘Carato cepi, bhikkhave, bhikkhuno bhijjhā vigatā hoti, byāpādo vigato hoti, thinamiddhaŋ vigataŋ hoti, uddhaccakukkuccaŋ vigataŋ hoti, vicikicchā pahīnā hoti, āraddhaŋ hoti vīriyaŋ asallīnaŋ, upaţţhitā sati asammuţţhā, passaddho kāyo asāraddho, samāhitaŋ cittaŋ ekaggaŋ Carampi, bhikkhave, bhikkhu evaŋbhūto ātāpī ottāpī satataŋ samitaŋ āraddhavīriyo pahitattoti vuccati.

‘Ṭhitassa cepi, bhikkhave, bhikkhuno abhijjhā vigatā hoti byāpādo …pe… thinamiddhaŋ… uddhaccakukkuccaŋ… vicikicchā pahīnā hoti, āraddhaŋ hoti (p. 275) vīriyaŋ asallīnaŋ upaţţhitā sati asammuţţhā, passaddho kāyo asāraddho, samāhitaŋ cittaŋ ekaggaŋ. Ṭhitopi, bhikkhave, bhikkhu evaŋbhūto ātāpī ottāpī satataŋ samitaŋ āraddhavīriyo pahitattoti vuccati.

‘Nisinnassa cepi, bhikkhave, bhikkhuno abhijjhā vigatā hoti, byāpādo …pe… thinamiddhaŋ… uddhaccakukkuccaŋ… vicikicchā pahīnā hoti, āraddhaŋ hoti vīriyaŋ asallīnaŋ, upaţţhitā sati asammuţţhā, passaddho kāyo asāraddho, samāhitaŋ cittaŋ ekaggaŋ. Nisinnopi, bhikkhave, bhikkhu evaŋbhūto ātāpī ottāpī satataŋ samitaŋ āraddhavīriyo pahitattoti vuccati.

‘Sayānassa cepi bhikkhave, bhikkhuno jāgarassa abhijjhā vigatā hoti byāpādo …pe… thinamiddhaŋ… uddhaccakukkuccaŋ… vicikicchā pahīnā hoti, āraddhaŋ hoti vīriyaŋ asallīnaŋ, upaţţhitā sati asammuţţhā, passaddho kāyo asāraddho, samāhitaŋ cittaŋ ekaggaŋ. Sayānopi, bhikkhave, bhikkhu jāgaro evaŋbhūto ātāpī ottāpī satataŋ samitaŋ āraddhavīriyo pahitattoti vuccatī’ ti. Etamatthaŋ bhagavā avoca. Tatthetaŋ iti vuccati–


‘Yataŋ care yataŋ tiţţhe, yataŋ acche yataŋ saye;


Yataŋ samiñjaye bhikkhu, yatamenaŋ pasāraye.


‘Uddhaŋ tiriyaŋ apācīnaŋ, yāvatā jagato gati;


Samavekkhitā ca dhammānaŋ, khandhānaŋ udayabbayaŋ.


‘Evaŋ vihārimātāpiŋ, santavuttimanuddhataŋ.


Cetosamathasāmīciŋ, sikkhamānaŋ sadā sataŋ.


Satataŋ pahitattoti, āhu bhikkhuŋ tathāvidhan’ ti.

Ayampi attho vutto bhagavatā, iti me sutanti. Dvādasamaŋ.

13. Lokasuttaŋ
112. Vuttañhetaŋ bhagavatā, vuttamarahatāti me sutaŋ–

‘Loko, bhikkhave, tathāgatena abhisambuddho: lokasmā tathāgato visaŋyutto. Lokasamudayo, bhikkhave, tathāgatena abhisambuddho (p. 276) lokasamudayo tathāgatassa pahīno. Lokanirodho, bhikkhave, tathāgatena abhisambuddho: lokanirodho tathāgatassa sacchikato. Lokanirodhagāminī paţipadā, bhikkhave, tathāgatena abhisambuddhā: lokanirodhagāminī paţipadā tathāgatassa bhāvitā.

‘Yaŋ, bhikkhave, sadevakassa lokassa samārakassa sabrahmakassa sassamaņabrāhmaņiyā pajāya sadevamanussāya diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā yasmā taŋ tathāgatena abhisambuddhaŋ, tasmā tathāgatoti vuccati.

‘Yañca, bhikkhave, rattiŋ tathāgato anuttaraŋ sammāsambodhiŋ abhisambujjhati, yañca rattiŋ anupādisesāya nibbānadhātuyā parinibbāyati, yaŋ etasmiŋ antare bhāsati lapati niddisati, sabbaŋ taŋ tatheva hoti no aññathā, tasmā tathāgatoti vuccati.

‘Yathāvādī, bhikkhave, tathāgato tathākārī, yathākārī tathāvādī, iti yathāvādī tathākārī yathākārī tathāvādī, tasmā tathāgatoti vuccati.

‘Sadevake, bhikkhave, loke samārake sabrahmake sassamaņabrāhmaņiyā pajāya sadevamanussāya tathāgato abhibhū anabhibhūto aññadatthudaso vasavattī, tasmā tathāgatoti vuccatī’ ti. Etamatthaŋ bhagavā avoca. Tatthetaŋ iti vuccati–


‘Sabbalokaŋ abhiññāya, sabbaloke yathātathaŋ;


Sabbalokavisaŋyutto, sabbaloke anūpayo .


‘Sa ve sabbābhibhū dhīro, sabbaganthappamocano;


Phuţţhāssa paramā santi, nibbānaŋ akutobhayaŋ.


‘Esa khīņāsavo buddho, anīgho chinnasaŋsayo.


Sabbakammakkhayaŋ patto, vimutto upadhisankhaye.


‘Esa (p. 277) so bhagavā buddho, esa sīho anuttaro;


Sadevakassa lokassa, brahmacakkaŋ pavattayi.


‘Iti devā manussā ca, ye buddhaŋ saraņaŋ gatā;


Sangamma taŋ namassanti, mahantaŋ vītasāradaŋ.


‘Danto damayataŋ seţţho, santo samayataŋ isi;


Mutto mocayataŋ aggo, tiņņo tārayataŋ varo.


‘Iti hetaŋ namassanti, mahantaŋ vītasāradaŋ;


Sadevakasmiŋ lokasmiŋ, natthi te paţipuggalo’ ti.

Ayampi attho vutto bhagavatā, iti me sutanti. Terasamaŋ.

Catukkanipāto niţţhito.

Tassuddānaŋ

Brāhmaņasulabhā jānaŋ, samaņasīlā taņhā brahmā;

Bahukārā kuhapurisā, cara sampanna lokena terasāti.

Suttasangaho–

Sattavisekanipātaŋ, dukkaŋ bāvīsasuttasangahitaŋ;

Samapaññāsamathatikaŋ, terasa catukkañca iti yamidaŋ.

Dvidasuttarasuttasate, sangāyitvā samādahiŋsu purā;

Arahanto ciraţţhitiyā, tamāhu nāmena itivuttanti.

Itivuttakapāļi niţţhitā.

